Улсын Их Хурлын 2017 оны намрын ээлжит чуулганы Байгаль
орчин, хүнс, хөдөө аж ахуйн болон Эдийн засгийн байнгын хороодын 
10 дугаар сарын 17-ны өдөр /Мягмар гараг/-ийн
хамтарсан хуралдааны гар тэмдэглэл

Байгаль орчин, хүнс, хөдөө аж ахуйн байнгын хорооны дарга Ц.Гарамжав ирц, хэлэлцэх асуудлыг танилцуулж, хуралдааныг даргалав.

Хуралдаанд ирвэл зохих 33 гишүүнээс 26 гишүүн ирж, 78,8 хувийн ирцтэйгээр Төрийн ордны “Жанжин Д.Сүхбаатар” танхимд 13 цаг 31 минутад эхлэв.

Чөлөөтэй:  Л.Болд, С.Жавхлан, Д.Мурат, З.Нарантуяа, Я.Санжмятав.

Нэг. Монгол Улсын Засгийн газрын гишүүн-Байгаль орчин, аялал жуулчлалын сайдыг томилох тухай асуудал

Хэлэлцэж буй асуудалтай холбогдуулан Монгол Улсын Ерөнхий сайд У.Хүрэлсүх, Монгол Улсын Засгийн газрын гишүүн-Байгаль орчин, аялал жуулчлалын сайдад нэр дэвшигч, Улсын Их Хурлын гишүүн Н.Цэрэнбат, Засгийн газрын Хэрэг эрхлэх газрын Тэргүүн дэд дарга Ш.Солонго нар оролцов.


Хуралдаанд Байгаль орчин, хүнс, хөдөө аж ахуйн байнгын хорооны ажлын албаны ахлах зөвлөх Н.Наранцогт, зөвлөх Б.Мөнхцэцэг нар байлцав.

Монгол Улсын Ерөнхий сайд У.Хүрэлсүх Байгаль орчин, аялал жуулчлалын сайдыг томилуулах тухай саналыг танилцуулав. 

Танилцуулгатай холбогдуулан Улсын Их Хурлын гишүүн Д.Эрдэнэбатын тавьсан асуултад нэр дэвшигч, Улсын Их Хурлын гишүүн Н.Цэрэнбат хариулж, тайлбар хийв.

Улсын Их Хурлын гишүүн Ж.Энхбаяр, Д.Тэрбишдагва, А.Сүхбат, Ц.Гарамжав нар санал хэлэв.


Ц.Гарамжав: - Монгол Улсын Засгийн газрын гишүүн-Байгаль орчин, аялал жуулчлалын сайдад Улсын Их Хурлын гишүүн Намсрайн Цэрэнбатын нэрийг дэвшүүлэх саналыг дэмжье гэсэн санал хураалт явуулъя. 

Зөвшөөрсөн

23

Татгалзсан

1

Бүгд


24

95,8 хувийн саналаар дэмжигдлээ.


Хоёр. Монгол Улсын Засгийн газрын гишүүн-Хүнс, хөдөө аж ахуй, хөнгөн үйлдвэрийн сайдыг томилох тухай асуудал
Хэлэлцэж буй асуудалтай холбогдуулан Монгол Улсын Ерөнхий сайд У.Хүрэлсүх, Монгол Улсын Засгийн газрын гишүүн-Хүнс, хөдөө аж ахуй, хөнгөн үйлдвэрийн сайдад нэр дэвшигч, Улсын Их Хурлын гишүүн Б.Батзориг, Засгийн газрын Хэрэг эрхлэх газрын Тэргүүн дэд дарга Ш.Солонго нар оролцов.


Хуралдаанд Байгаль орчин, хүнс, хөдөө аж ахуйн байнгын хорооны ажлын албаны ахлах зөвлөх Н.Наранцогт, зөвлөх Б.Мөнхцэцэг нар байлцав.

Монгол Улсын Ерөнхий сайд У.Хүрэлсүх Хүнс, хөдөө аж ахуй, хөнгөн үйлдвэрийн сайдыг томилуулах тухай саналыг танилцуулав.

Танилцуулгатай холбогдуулан Улсын Их Хурлын гишүүн Ж.Ганбаатар, Д.Эдэнэбат, А.Сүхбат, М.Оюунчимэг, Д.Тэрбишдагва, Х.Болорчулуун нарын тавьсан асуултад нэр дэвшигч, Улсын Их Хурлын гишүүн Б.Батзориг хариулж, тайлбар хийв.

Улсын Их Хурлын гишүүн Ж.Энхбаяр, Г.Тэмүүлэн, Л.Элдэв-Очир, Д.Тэрбишдагва, Б.Баттөмөр нар санал хэлэв.


Ц.Гарамжав: - Монгол Улсын Засгийн газрын гишүүн-Хүнс, хөдөө аж ахуй, хөнгөн үйлдвэрийн сайдад Улсын Их Хурлын гишүүн Батжаргалын Батзоригийн нэрийг дэвшүүлэх саналыг дэмжье гэсэн санал хураалт явуулъя. 

Зөвшөөрсөн

24

Татгалзсан

2

Бүгд


26

92,3 хувийн саналаар дэмжигдлээ.

Байнгын хорооноос гарах санал, дүгнэлтийг Улсын Их Хурлын гишүүн Ц.Гарамжав Улсын Их Хурлын чуулганы нэгдсэн хуралдаанд танилцуулахаар тогтов.
Хамтарсан хуралдаан 1 цаг 22 минут үргэлжилж, ирвэл зохих 33 гишүүнээс 26 гишүүн ирж, 78,8 хувийн ирцтэйгээр 14 цаг 53 минутад өндөрлөв.

Тэмдэглэлтэй танилцсан:


БАЙГАЛЬ ОРЧИН, ХҮНС, ХӨДӨӨ АЖ 

АХУЙН БАЙНГЫН ХОРООНЫ ДАРГА  Ц.ГАРАМЖАВ

ЭДИЙН ЗАСГИЙН БАЙНГЫН

ХОРООНЫ ДАРГА   Д.ТЭРБИШДАГВА

Тэмдэглэл хөтөлсөн:


ПРОТОКОЛЫН АЛБАНЫ


ШИНЖЭЭЧ  Б.БАТГЭРЭЛ


   УЛСЫН ИХ ХУРЛЫН 2017 ОНЫ НАМРЫН ЭЭЛЖИТ ЧУУЛГАНЫ

БАЙГАЛЬ ОРЧИН, ХҮНС, ХӨДӨӨ АЖ АХУЙН БАЙНГЫН ХОРОО, 

ЭДИЙН ЗАСГИЙН БАЙНГЫН ХОРООДЫН 10 ДУГААР САРЫН 17-НЫ 
ӨДРИЙН ХАМТАРСАН ХУРАЛДААНЫ ДЭЛГЭРЭНГҮЙ ТЭМДЭГЛЭЛ

Ц.Гарамжав: -Эрхэм гишүүдийн энэ өдрийн амгаланг айлтгая. Байнгын хорооны гишүүдийн ирц бүрдсэн тул, Байгаль орчин, хүнс, хөдөө аж ахуйн байнгын хороо болон Эдийн засгийн байнгын хорооны гишүүдийн ирц бүрдсэн тул 2017 оны 10 дугаар сарын 17-ны өдрийн хамтарсан хуралдаан нээснийг мэдэгдье.

Энэ өдрийн хуралдаанаар хэлэлцэх асуудлаа танилцуулъя.


1.Монгол Улсын Засгийн газрын гишүүн-Байгаль орчин, аялал жуулчлалын сайдыг томилуулах тухай Монгол Улсын Ерөнхий сайдын санал.

2.Монгол Улсын Засгийн газрын гишүүн-Хүнс, хөдөө аж ахуй, хөнгөн үйлдвэрийн сайдыг томилуулах тухай Монгол Улсын Ерөнхий сайдын санал.
Хэлэлцэх асуудлаар саналтай гишүүд байвал кнопоо дарна уу.

-байхгүй байна.

Тэгвэл хэлэлцэх асуудлаа баталъя.

Монгол Улсын Засгийн газрын гишүүн-Байгаль орчин, аялал жуулчлалын сайдыг томилуулах тухай саналыг Монгол Улсын Ерөнхий Хүрэлсүх танилцуулна.

У.Хүрэлсүх: -Улсын Их Хурлын эрхэм гишүүдийнхээ энэ өдрийн амар амгаланг айлтгая.

Монгол Улсын Үндсэн хуулийн 39 дүгээр зүйлийн 39.2 дахь хэсэг, Засгийн газрын тухай хуулийн 23 дугаар зүйлийн 23.1 дэх хэсгийн 1-д заасны дагуу Монгол Улсын Ерөнхий сайд миний бие Засгийн газрын гишүүдийг томилох тухай саналаа Ерөнхийлөгчтэй зөвшилцсөний үндсэн дээр Намсрайн Цэрэнбатыг Монгол Улсын Засгийн газрын гишүүн-Байгаль орчин, аялал жуулчлалын сайдад нэр дэвшүүлэн та бүгдэд танилцуулж байна.


Н.Цэрэнбат нь 2000 онд Техникийн их сургуулийн Комьютер, техник менежментийн сургуулийг төгссөн, магистрын зэрэгтэй.

Н.Цэрэнбат нь 2000 оноос эхлэн Мобиком корпораци, “Таван богд групп”, “Увс хүнс” ХХК, “Трансинконсулт” ХХК, “Юу Эф Си Трейд” хувьцаат компани зэрэг манай үндэсний томоохон аж үйлдвэрийн нэгжүүдийн удирдлагад ажиллаж байсан бөгөөд  2010 оноос Улсын Их Хурлын Тамгын газар, Сангийн яаманд хариуцлагатай ажил эрхэлж байсан. 2016 оноос Улсын Их Хурлын гишүүнээр сонгогдон ажиллаж байна.

Нэр  дэвшигчийг хэлэлцэн шийдвэрлэж өгөхийг хүсье. Баярлалаа.


Ц.Гарамжав: -Танилцуулга болон нэр дэвшигчтэй холбогдуулан асуулт асуух гишүүн байвал саналаа өгнө үү.

Эрдэнэбат гишүүнээр тасаллаа.


Эрдэнэбат гишүүний микрофоныг өгье.


Д.Эрдэнэбат: -Баярлалаа. Гишүүд ерөөсөө юм асуухгүй байхаар би гайхаад байгаа юм. Энэ тохиролцооны Засгийн газар гэж байгуулагдахаараа огт хийх ажилгүй хүмүүсийг сонгох гээд, томилох гээд байгаа юм уу. Их л уйтгартай юм болж байна л даа. Ингэж болохгүй л дээ. Чуулган дээр гэх юм байхгүй, Байнгын хороо хамгийн гол юмаа хэлэх ёстой юм, уул нь.

Би тэгээд хүн юм асуухгүй 100 хувь ярс, ярсхийгээд байхаар нь би байр сууриа хэлээд явах нь зөв юм уу гэж харж байгаа. Ер нь ийм л дээ, Цэрэнбат гэдэг залуу энэ 15 сайд дотроос хамгийн олон компанитай нь байгаа юм. Би Цэрэнбатаас юм асуух гээд байгаа юм. Энэ дотор байгаль орчинтой холбоотой компаниуд ч байна. Энэ асуудал чинь эрх ашгийн зөрчилд нь ордоггүй юм болов уу. Тэгээд энэ арван хэдэн компанийн үйл ажиллагаанд яг байгаль орчинтой холбоотой ямар компани байна вэ? Энийг нэгдүгээрт надад хэлчихээч.

Хоёрдугаарт, ер нь чи тэртэй тэргүй л одоо Байгаль орчны сайд болно. Батлан хамгаалахын сайдаас болиод ингээд байгаль орчин руу орж ирээд. Ингээд танай намд их л үнэ цэнэтэй кадр юм байна л даа, би тэг ойлгоё. Яг одоо байгаль орчны. Чиний мэргэжил чинь санхүүгийн мэргэжил юм байна шүү дээ. Яг байгаль орчин дээр чи хамгийн түрүүнд яг юу хийх юм бэ? Ядаж надад ганц үг хэлж өгөөч. Өөр асуулт алга.

Ц.Гарамжав: -Цэрэнбат гишүүний микрофоныг өгье.

Н.Цэрэнбат: -Эрдэнэбат гишүүний асуултад хариулъя. Нэгдүгээрт олон компанийн нэр дээр бүртгэлтэй хувь эзэмшиж байгаа нь үнэн. 2000 онд Монгол Улсын Техникийн их сургуулийн Комьютер, техник менежментийн сургуулийг төгссөнөөс хойш бизнес бол санаа. Энэ санааг хэрэгжүүлэхийн тулд төсөл хөтөлбөрүүд явж байсан, ийм байгаа гэдгийг хэлье. Байгаль орчинтой холбоотойгоор албан ёсоор үйл ажиллагаа явуулсан компани байхгүй гэдгийг хариуцлагатайгаар хэлье.


Яагаад ингэж байгаа вэ гэхээр би өмнө нь ч Их Хурлын гишүүн болохдоо ч хэлж байсан. Монгол Улсад хамгийн анх удаа бизнесийн ёс зүй, этик гэдэг юмыг 2000 оны Комьютер, техник менежментийн сургуулийн Бизнесийн удирдлагын ангийн оюутнууд сурч төгссөн юм. Түүнээс хойш аль болох ёс зүйтэй бизнес хийх ёстой, нийгмийн хариуцлагатай бизнес хийх ёстой гэдэг салбар дээр явж байсан гэдгийг хэлье.

Та улс төрийн нам дээр байдаг олон юмнуудын нэг нь миний бие МАН-ын Удирдах зөвлөлөөс Байгаль орчин, аялал жуулчлалын сайдад нэр дэвшиж байгаа, албан ёсоор. Энэ салбар дээр байгаа бүх хүндрэл бол бидний нүдэн дээр бүгд ил байгаа. Өнгөрсөн Өргөдлийн байнгын хороон дээр, өнгөрсөн жил ч гэсэн бид нарын хамгийн нүүр тулаад хүндэрч байгаа, байнга яригддаг шийдэгддэггүй юм бол уул уурхайтай холбоотой юм байдаг. Монгол Улс хариуцлагатай, эдийн засгийн үр ашигтай уул уурхайгаа дэмжиж явуулах ёстой.

Харин үүний хажуугаар хууль бусаар уул уурхайн үйл ажиллагаа эрхэлж байгалийг эвддэг энэ асуудал дээр хатуу байна. Үүний төлөө бид нэг шийдэл гаргах ёстой гэдгийг хэлье. Тэгээд хамгийн гол нь бүгдээрээ энэ удаагийн Засгийн газрын Ерөнхий сайд энийг хэлж байгаа, бүгд хуулийг хэрэгжүүлж ажиллана. Хууль дээгүүр хэнийг ч алхуулахгүй гэж байгаа юм.


Та санхүүгийн мэргэжилтэй юм байж энэ салбар дээр юу хийх вэ гэж байна. Энэ салбар дээр санхүүгийн шинэ, шинэ механизм дэлхийн зах зээл дээр бий болоод эхэлчихсэн байгаа. Коп 21 буюу Парисын хэлэлцээр, мөн Ногоон сан гэдэг, байгаль орчны. Энэ чиглэл дээр энэ санхүүгийн механизмуудыг нь ашиглаж хариуцагатай уул уурхайг хуулийн дагуу үйл ажиллагаа явуулж байгаа аж ахуйн нэгж, иргэдээ дэмжиж ажиллана гэдгээ хэлье. Баярлалаа.


Ц.Гарамжав: -Нэр дэвшигчтэй холбогдсон асуулт асууж дууслаа. 

Танилцуулга болон нэр дэвшигчтэй холбогдуулан үг хэлэх гишүүд байвал саналаа өгнө үү.


Сүхбат гишүүнээр тасалъя.


Энхбаяр гишүүн.

Ж.Энхбаяр гишүүний микрофоныг өгье.

Ж.Энхбаяр: -Танд амжилт хүсье. Дөрвөн зүйлийг хэлэхийг хүсэж байна. Байгаль орчны салбарт Монгол Улсад тулгамдаад байгаа хэдэн асуудлаар саналаа хэлье.

Нэгдүгээрт, Улаанбаатар хотын усны хангамжийн асуудал байгаа. Улаанбаатар хот маань усны хангамж нь мөнх цэвдэгийн гаралтай. Үндсэндээ судлагдсан нөөцийнхөө 50 гаруй хувийг бид өнгөрсөн хугацаанд ашиглаад дуусчихсан. Хэрэглээ энэ хэмжээгээрээ цэвэр усаараа бид ингээд 00-доо ашиглаад байх юм бол 2030 он гэхэд Улаанбаатар хотын усны хангамж үндсэндээ хүндэрнэ. Энэ бол бид нарт ирээдүйд тулгарч байгаа томоохон сорилт. Энд онцгой бодлого гаргаж усны нөөц бүрдүүлэх чиглэлээр зайлшгүй Байгаль орчны яам ажиллах ёстой.


Дараагийн нэг зүйл бол дэлхий нийтийн дулааралтай холбоотойгоор хамгийн их нөлөөлөл амсаж байгаа гурван орны нэг Монгол байгаа. Ялангуяа уламжлалт нүүдлийн мал аж ахуйд маш хүчтэй цохилт ирнэ. 2030 он гэхэд үндсэндээ нутаг орны маань дийлэнхэд уламжлалт нүүдлийн мал аж ахуй эрхлэхэд туйлын хүндрэлтэй болно. Энийгээ дагаад хүн амын цоо шинэ суурьшлын бүсүүд, нүүдэл, мал аж ахуйгаа эрхлэх шинэ арга ухаан шаардагдах ийм томоохон сорилтыг монголчууд биднийг хүлээж байгаа. Тийм болохоор Байгаль орчны яам ирээдүйд тулгарах дулаарлын өөрчлөлт, түүнд хэрхэн дасан зохицох чиглэлээр бодитой судалгаа хийж энэ Их Хуралд танилцуулах нь энэ Засгийн газрын томоохон үүрэг болж байгаа гэдгийг хэлэхийг хүсэж байна.

Дараагийн нэг асуудал бол тулгамдсан асуудал маань мэдээж Улаанбаатар хотын бохирдол, цэвэрлэх байгууламжтай холбоотой асуудал байгаа. Сүүлийн хэдэн сайд нар шийдэж чадсангүй, тендертэй холбоотой тойрсоор байгаад дууслаа. Энийг шийдэхэд танай яам, та, таны гол анхаарал байх ёстой. Та Барилга, хот байгуулалтын яам болон Улаанбаатар хотын захирагчтай нийлээд Улаанбаатар хотын цэвэрлэх байгууламжийн асуудлыг жилийн дотор шийдвэрлэж ажлыг нь эхлүүлж дуусгах ёстой. Монголын, нийслэл Улаанбаатарчуудын шаардаж байгаа. Хэрвээ энэ зорилт хангагдахгүй бол таны ажил хариуцлагагүй, чадваргүй гэж дүгнэгдэх болно гэдгийг бас хэлэхийг хүсэж байна.

Мэдээж, утааны асуудал байгаа. Олон жил ярилаа, нэлээн олон их наяд төгрөгийн зардал гарлаа, шийдэл байсангүй. Үр дүн гарсангүй. Энэ дээр бас ахиад л Байгаль орчны сайд хариуцах үүрэгтэй. Үндсэн хуульд заасан монгол хүн эрүүл, аюулгүй орчинд амьдрах үндсэн хуулиар заасан эрхтэй. Энэ эрхийг хангах үүргийг Засгийн газар хүлээдэг. Ийм зүйлийг хэлье. Таны амжилт хүсье. Байнгын хорооны хувьд байнга дэмжиж ажиллах болно.

Ц.Гарамжав: -Тэрбишдагва гишүүний үгийг сонсъё.


Д.Тэрбишдагва: -Баярлалаа. Өмнөх Байнгын хороодын үйл ажиллагааг бас өрөөнөөсөө анхаарлаа л даа. Ер нь сайдуудыгаа тавихад нь сайн асуугаад саналыг нь хэлээд явуулчихмаар байгаа юм. Тэгээд ерөөсөө эхлээд Их Хурал дээр асуудаггүй, Их Хурал,Байгын хороон дээр асуудаггүй, санал хэлдэггүй. Тэгээд нэг томилогдчихдог. Томилогдсоных нь маргаашаас сайдуудаа шантааж хийгээд эхэлдэг, муулаад эхэлдэг ийм байдлаар хандмааргүй байна.

Хүрэлсүхийн Засгийн газрыг тогтвортой ажиллаасай гэж хүсэж байгаа хүний нэг нь би байгаа. Ер нь энэ дөрвөн жил Засгийн газар тогтвортой байгаасай ч гэж хүсэж байгаа. Тэгэхээр өмнөх Засгийн газрын баталсан зарчим бол иймэрхүү маягаар явчихаад тэгээд л гарсан сайдуудаа янз янзын нэр хоч өгөөд янз, янзаар болгоод тэгээд огцрууллаа шүү дээ. Тэгэхээр яг энэ үед нь л асуух асуултыг нь асуугаад санал, онолоо сайн хэлж өгөөд, захиас даалгавар өгөөд ингээд явмаар байгаа юм. Тэгэхгүй, одоо энэ Байнгын хороо, Их Хурал дээр нэг их юм ярьдаггүй, тэгээд өөрийнхөө тойрог дээр юм уу, өөрийнхөө эрх ашигтай холбоотой асуудал байдаг, энэ сайдуудад шантаажилж тавьдаг. Хэрвээ миний ажлыг шийдэхгүй бол чамайг огцруулна гэдэг ийм зарчимаар явахгүй шүү. Тэгэхээр би ямар ч байсан Их Хурлын чуулганыг шөнө битгий хуралдаасай, өдөржингөө хуралдаж сайдууд маань салбартаа яг юу хийх гээд байгаа сайдууд юм бэ гэдгийг харах ёстой.

Салбарынхан чинь бүгдийг нь хүлээж байгаа шүү дээ. Телевизийн өмнө, хэвлэл мэдээллийн өмнө нүдээ бүлтийлгээд хараад сууж байгаа. Шинэ болж байгаа сайд маань асуултад юу гэж хариулж байна вэ, ямар бодлого хэрэгжүүлэх гэж байгаа юм байна, энэ асуултад нь хариулаад бодлого хэрэгжүүлж чадах сайд уу. Ер нь эхнээсээ асуултад бүдэрч унаад муу дүн аваад байгаа сайд уу гэдгийг чинь хардаг шүү дээ. Тийм учраас маргаашийн чуулган дээр бид асуултаа тавих, санал хэлэх асуултаа нэлээн тодорхой, дэлгэрэнгүй сайн ярьж аваад сайн хоёр өдөр хуралдаж байгаад сайдуудаа тавьж өгөөд араас нь сүүн цацал өргөөд ажиллуулмаар байна. Араас нь янз янзын хараал, ерөөл хэлмээргүй байна.

Тийм учраас шинэ болж байгаа сайдад хэд хэдэн зүйлийг хэлмээр байгаа юм. Манай улсын хэмжээнд 3400 гаруй лиценз байгаа. Монгол Улсад тийм олон лицензийн шаардлага байхгүй. Өнөөдөр байгаль дэлхийг чинь энэ олон лиценз, энэ урт нэртэй хуулиар бид нар нэлээн хөөцөлдөж байсан. Энэнээс чинь болоод энэ лицензүүдийг Уул уурхайн сайдтайгаа хамтраад энэ дээр онцгойлон анхаарах хэрэгтэй шүү.

Байгаль дэлхий өнөөдөр энэ замбараагүй уул уурхайгаас чинь болоод хариугаа аваад байна шүү дээ. Энэ зунаа хар, өвлөө хар. Энийг уул уурхай замбараагүй ухаж цэгцэлж чаддаггүй нөхдүүдээс нь биш малчин түмнээс, ард түмнээс чинь хариугаа аваад байна шүү. Бэлчээрийн мал аж ахуйг чинь сөнөөж байна, гол мөрөнг чинь сөнөөж байна, дулааралд нөлөөлж байна. Хог буртаг, тоосонцор их гарч байна. Гол мөрөн бохирдож байна. Ийм учраас энэ лицензтэй холбоотой асуудлыг энэ сайдууд хамтарч сайн ажиллаарай гэж хэлмээр байна.


Хоёрт нь, сая Энхбаяр дарга хэллээ. Энэ утааны асуудал ч тэртэй тэргүй жил болгон ярьдаг юм. Тэгээд манай хотын дарга 5 сараас утаа арилна гэж хэлчихсэн. Тэгээд би 5 сараас арилах нь ойлгомжтой. Тэгээд намар тэр чигээрээ арилах юм байх гэсэн чинь ахиад утаатай болчихлоо л доо. Тэгээд утааныхаа асуудал дээр онцгойлон анхаарах ёстой. Бидний нэг онцгойлж байгаа юм бол мөн олон жил ярилаа даа. Энэ цэвэрлэх байгууламжийн асуудлыг эцэс төгсгөл болгохгүй бол. Ирсэн сайд болгонд л захих юм, ерөөсөө болж өгөхгүй юм аа. 


Эдийн засгийн байнгын хороотой хамтарч хуралдаж байгаагийн гол шалтгаан бол аялал жуулчлалын салбарыг онцгойлон анхаарч нэмэгдсэн өртөг бүтээгдэхүүн шингэсэн үйлдвэрлэлийг нэмэгдүүлж олон ажлын байр бий болгож улс орноо хөгжүүлэхэд орлого олсон салбар бол танайхаас гол нь энэ аялал жуулчлалын салбар байгаа шүү. Энэ дээр онцгойлон ажиллаж хоёр хөрштэйгөө хамтарч Нэг бүс, нэг зам, Монголын хөгжлийн зам хөтөлбөртөө онцгойлон анхаарч. Дэлхий нийтэд Монгол Улсыг танилцуулахад аялал жуулчлал.

Ц.Гарамжав: -Тэрбишдагва гишүүнд 1 минут олгоё.

Тэрбишдагва гишүүн уучлаарай, 5 минут олгосон байна.

Сүхбат гишүүн.
А.Сүхбат: -Цэрэнбатыг би мэднэ л дээ. Манай шилдэг залуу боловсон хүчнүүдийн нэг. Бас хийдэг, бүтээдэг ийм шилдэг залуу гэж би харж явдаг. Ямар ч байсан тарьдаг, ургуулдаг хүн энэ салбарын сайд болж байна гэдэгт бас баяртай байгаа юм. Тэгээд хэлэх хэдэн санал байгаа юм. Төв цэвэрлэх байгууламжийн асуудал, Туул голын асуудал. Энэ дээр та нэг дорвитой арга хэмжээ авч үр дүнд хүрээрэй гэж бас захих байна.
Өнөөдөр хийгдэх ёстой ажлуудыг эрэмбэлээд үзэх юм бол 1 номерт л төв цэвэрлэх байгууламжийг барих ёстой шүү дээ, Туул голоо хамгаалах ёстой. Юун барилга, байгууламж барих вэ. Энэ Туул гол чинь бүр сүйдээд дууслаа шүү дээ. Алтанбулаг, Өндөрширээт сумын мал Туул гол руу орж ирээд ус уугаад шил нь татаад үхэж байна. Энэ бол гамшгийн байдалтай болсон. Энийг шийдэх ёстой юм. Ажлын хэсэг байгуулагдаад Туул голыг тусгай хамгаалалтад авах, Туул голыг бие даасан хуультай болгох гэсэн ийм ажиллагаа явагдаж байгаа. Энэ тал дээр та бас санаачилгатай ажиллаж, бидэнтэй хамт ажиллаж үр дүнд хүрнэ байх аа гэж найдаж байна.

Нөгөөтэйгүүр Хүнс, хөдөө аж ахуй, хөнгөн үйлдвэрийн салбарын 2017 оны төсвийн тодотголын танилцуулга дээр харгиа цэвэрлэх байгууламжийг шинэчлэх төсөл 1,1 тэрбум төгрөг гээд ороод ирчихсэн байгаа. Энийг бол ойлгохгүй юм. 2017 оны 12 сарын 31-ээр тасалбар болгоод харгиа цэвэрлэх байгууламжийг Улаанбаатар хотоос гаргана гэсэн ийм тогтоолтой байгаа. Гэтэл энийгээ цааш нь ажиллуулна, шинэчилнэ, байгуулна гээд байгаа юм. Энэ чинь ямар ч боломж байхгүй шүү дээ. Энэ тал дээр Засгийн газрын тогтоолыг та цаашид хэрэгжүүлэх үүднээс анхааралтай ажиллаарай гэж хүсэж байна.
Сая Тэрбишдагва гишүүн ярилаа. Аялал жуулчлалын салбар. Бусад орнууд бол аялал жуулчлалынхаа салбарыг Сангийн яамтайгаа уяад өгчихсөн байдаг юм билээ. Тэр бол мөнгө хийдэг механизм л даа. Тэгэхээр аялал жуулчлал дээр Монгол Улс хогоо шийдэхгүй тохиолдолд ярих ямар ч боломж байхгүй. Хаашаа л харна вэ, хогоо овоолчихсон байдаг. Хогоо газартаа булшилдаг, гол нь хогоор дүүрчихсэн байдаг ийм л дүр төрх харагдаж байгаа шүү. Тэгэхээр энэ аялал жуулчлалыг та онцгой анхаарч энэ хогны асуудлыг шийдэх тал дээр том бодлого хэрэгжүүлээрэй гэж хүсэж байна. Баярлалаа.
Ц.Гарамжав: -Миний зүгээс бас хэдэн хэлэн зүйл байна. Цэрэнбат гишүүнд ямар ч байсан Байгаль орчин, аялал жуулчлалын сайдаар ажиллахаар орж ирж байгааг дэмжиж байна. Гэхдээ энд бас хэдэн хэлэх, цаашдаа анхаарах зүйл байгаа юм л даа. Өнгөрсөн жилийн Байнгын хорооны энэ хэлэлцэгдэж байгаа асуудлуудаас хараад байхад ер нь улс оронд маань, Улаанбаатар нийслэлд маань тулгамдаж байгаа асуудлыг ажиглаад байхад бидэнд өнөөдөр агаар, ус, хөрсний бохирдол хамгийн тулгамдсан асуудал болоод байгаа юм. Тэгэхээр энэ маань сүүлийн 27, 28 жилийн улс орны маань хөгжилтэй холбоотой. 
Бид нар төвлөрсөн эдийн засагтай нийгмээс зах ээлийн нийгэм рүү шилжиж эдийн засаг, бизнес хөөсөнтэй ч бас холбоотой байгаа байх. Тэгэхээр хамгийн их тулгамдсан асуудал бол мэдээж хэрэг агаарын бохирдол нэн түрүүнд утааны асуудал байна. Утааны эсрэг Аав, ээжүүдийн холбоо байгуулагдсан байгаа. Ард иргэд маань энийг маш ихээр ярьж байгаа. Тэгэхээр үүнтэй холбоотойгоор бид нар анхан шатны эмнэлгүүдийн өргөтгөл байгуулахаас эхлээд энийг бас бусад яамдтайгаа холбоо харилцаатай ажиллаж эхэлбэл яасан юм бэ гэсэн ийм саналууд байгаад байгаа юм.
Хөрсний бохирдол, усны бохирдол бол мэдээж хэрэг Улаанбаатар хотын хэмжээнд их болсон. Цэвэрлэх байгууламжаа бид нар өнгөрсөн жил хоёр ч удаа Байнгын хорооны хурлаар авч хэлэлцээд тогтоолууд гаргасан байгаа. Энэ тогтоолуудын дагуу бид нар яг Улаанбаатарт тохирсон нөхцөлтэй инноваци шингэсэн тэр цэвэрлэх байгууламжийг яаралтай сонгоод зураг төслийг нь экспертиц хийлгээд барьчих хэрэгтэй байгаа юм.
Энэ тогтоолыг бид нар удаа дараа гаргаж Засгийн газарт хүргүүлсэн байгаа. Энэ дээр бас анхаарч ажиллахыг хүсэж байна. Бид нар өмнө нь хийгдсэн 5 тэрбум төгрөгийн зураг төсөл баригдаад яг л тэр зураг төслөөр хийгдэх юм гээд ганцхан зураг төсөл бариад суугаад баймааргүй байгаа юм. Бид нар олон талаас нь энэ яг цэвэрлэх байгууламжийн мэргэжилтнүүдийн олон улсын болоод дотоодынхоо мэргэжилтнүүдийн гаргасан экспертиз дээр тулгуурласан тэр л яг Улаанбаатарын цаг агаар болоод хөрсний нөхцөлд тохирсон тэр байгууламжийг баримаар байгаа юм. Ийм саналтай байна.
Уул уурхай, байгаль орчны асуудал дээр нэлээн их асуудлууд гарч байгаа. Ялангуяа байгаль орчны нөхөн сэргээлтийн асуудал. Энэ бас уул уурхайн салбарын нэр хүндийг их муутгаж байна. Тэгэхээр энэ дээр 3400 лиценз эзэмшигч байна гэж ойлгож байгаа. Тэгэхээр эд нарын хэн нь хариуцлагаа биелүүлэхгүй байна вэ. Энийг Байгаль орчны яам гаргаж ирэх хэрэгтэй. Хэн нь байгаль орчныг сүйтгээд байна вэ, бүр ил тод гаргаад ир. 30 компани байна уу, 3000 компани байна уу. Энэ дээр тэр хүмүүсийг нэртэй устай нь хэн байгаль орчныг сүйтгээд нэрээ нуугаад зүсээ нуугаад далд байгаад байдаг юм бэ. Хэн нь хийж бүтээгээд стандарт хэрэгжүүлэх гээд зүтгээд байна вэ. Энийг яг мөн чанараар нь гаргаж ирчихээд Байгаль орчны яам энэ дээр бүр өргөн олон нийт, ард иргэдэд өргөтгөсөн хэлэлцүүлэг явуулж танилцуулах хэрэгтэй ийм санал байна.
Цэвэрлэх байгууламж дээр нэг онцгой гараад байгаа юм бол амьсгал боогдуулдаг хий их тархаж байгаа шүү. Тэр юунаасаа илүү тэнд тийм хортой хий үүсээд байгаа учраас ойрын үед тэрийг онцгой анхаарч энийг эхний ээлжинд дарагдуулж байх ийм арга хэмжээг аваарай гэж сайддаа хэлмээр байна. Ийм, ийм саналуудыг өнөөдөртөө хэлье дээ.
Ингээд үг хэлэх гишүүд үгээ хэлж дууслаа.

Одоо санал хураалтаа явуулъя.
Намсрайн Цэрэнбатыг Монгол Улсын Засгийн газрын гишүүн-Байгаль орчин, аялал жуулчлалын сайдаар томилуулах Улсын Их Хурлын гишүүн Намсрайн Цэрэнбатын нэрийг дэвшүүлэх саналыг дэмжье гэсэн томьёоллоор санал хураалт явуулъя.
Нийт хуралдаанд оролцсон гишүүдийн 95,8 хувиар санал дэмжигдэж Намсрайн цэрэнбатыг Монгол Улсын Засгийн газрын гишүүн-Байгаль орчин, аялал жуулчлалын сайдаар томилуулах саналыг дэмжлээ.
Одоо хоёр дахь асуудалдаа оръё.

Хоёр. Монгол Улсын Засгийн газрын гишүүн-Хүнс, хөдөө аж ахуй, хөнгөн үйлдвэрийн сайдыг томилох тухай 
Монгол Улсын Засгийн газрын гишүүн-Хүнс, хөдөө аж ахуй, хөнгөн үйлдвэрийн сайдыг томилох тухай саналыг Монгол Улсын Ерөнхий сайд Хүрэлсүх танилцуулна.
У.Хүрэлсүх: -Баярлалаа. Улсын Их Хурлын эрхэм гишүүд ээ, Монгол Улсын Үндсэн хуулийн 39 дүгээр зүйлийн 39.2 дахь хэсэг, Засгийн газрын тухай хуулийн 23 дугаар зүйлийн 23.1 дэх хэсгийн 1-д заасны дагуу Монгол Улсын Ерөнхий сайд миний бие Засгийн газрын гишүүдийг томилох тухай саналаа Ерөнхийлөгчтэй зөвшилцсөний үндсэн дээр Батжаргалын Батзоригийг Монгол Улсын Засгийн газрын гишүүн-Хүнс, хөдөө аж ахуй, хөнгөн үйлдвэрийн сайдад нэр дэвшүүлэн та бүхэнд танилцуулж байна.

Батзориг нь 1987 онд Чехословак Улсын Хөнгөн үйлдвэрийн дээд сургуулийг, 1997 онд Төрийн захиргаа, удирдлагын хөгжлийн институтийг, 2001 онд Хөдөө аж ахуйн их сургуулийг тус тус төгссөн. Эсгүүрчин, эдийн засаг, санхүүгийн менежер мэргэжилтэй. Батзориг нь 1989 оноос эхлэн савхин жижиг эдлэлийн үйлдвэр, Зэвэг хоршоо, ЗОТТ ХХК-д ажиллаж байсан бөгөөд 2004 оноос нийслэлийн иргэдийн Төлөөлөгчдийн хурлын төлөөлөгч, тэргүүлэгч, нийслэлийн Баянзүрх дүүргийн Засаг дарга, Үйлдвэр, хөдөө аж ахуйн дэд сайдын албан тушаалыг эрхэлж байсан байна. 2016 оноос Улсын Их Хурлын гишүүнээр сонгогдон ажиллаж байна. 

Нэр дэвшигчийг хэлэлцэн шийдвэрлэж өгөхийг хүсье. Баярлалаа.

Ц.Гарамжав: -Танилцуулга болон нэр дэвшигчтэй холбоотойгоор санал хэлэх, асуух асуулттай гишүүд байвал саналаа хэлье.
Оюунчимэг гишүүнээр тасаллаа.

Ганбаатар гишүүн.

Ж.Ганбаатар: -Нэг санал хэлье. Батзориг гишүүн Хүнс, хөдөө аж ахуйн яаманд хэрэгжүүлэх бодлогодоо дараахь зүйлийг голлон анхаараарай гэж би хэлмээр байна. Юу вэ гэхээр Хүнс, хөдөө аж ахуй, хөнгөн үйлдвэрлэл жижиг дунд үйлдвэрлэлийг хариуцсан гол яам. Ганцхан хөдөө аж ахуй биш шүү гэдгийг та маш сайн анхаарч ажиллаарай.
Өмнө нь ажиллаж байсан сайд нар дандаа хөдөө аж ахуйг л гол болгодог. Газар тариалан, мал аж ахуй, эсхүл Хөдөө аж ахуйн яамны гээд энэ том салбарыг хөдөө аж ахуйн яаманд харьяалуулдаг нь миний хувьд буруу байх аа гэж бодож байгаа. Хөнгөн үйлдвэрлэл, жижиг, дунд үйлдвэрлэл. Энийг гол анхаарч ажиллаарай гэдгийг би танд хэлье. Энэ талаар би тантай хамтарч ажиллахад бэлэн байна. Ялангуяа жижиг, дунд үйлдвэрлэл, хөнгөн үйлдвэрлэлийн салбар Улаанбаатар хотод төвлөрсөн. Тэгэхээр энэ хийж байгаа ажлынхаа 50 хувьд нь энэ салбарууд руу анхаарч ажиллаарай. 
Өмнө нь байсан сайд нарт би зөндөө хэлсэн. Ер нь хөдөө аж ахуйн схлбараа бараг 100 хувь анхаараад явчихдаг. Жижиг дунд үйлдвэрлэл, хөнгөн үйлдвэрийн салбар Монгол Улсад маш их хоцрогдсон. Ялангуяа хөнгөн үйлдвэрийн салбар бараг байхгүйтэй адилхан байгаа юм. Энийгээ сайн анхаарч ажиллаарай гэдгийг танд захиж хэлье. Хамтран ажиллах болно. Олон зүйлүүд дээр би санал, онолоо хэлнэ. Би Жижиг, дунд үйлдвэрлэлийн хуулийг санаачлаад өргөн барих гээд явж байгаа. Мөн Худалдааны хуулийг өргөн барих гээд явж байгаа, хэлэлцүүлгийнхээ шатанд явж байна. Энэ хуулиудтай танай яам бол нягт хамтран ажиллах яам. Тийм учраас энэ зүйлүүд дээр анхаараарай гэж хэлэх гэсэн юм. Баярлалаа, амжилт хүсье.
Ц.Гарамжав: -Эрдэнэбат гишүүнд микофон өгье.

Д.Эрдэнэбат: -Баярлалаа. Олонхи гэнэт ухаараад саналаа хэлээд, үгээ хэлж эхэлсэнд баярлаж байна. Хэлэх л ёстой байхгүй юу. Наадуул чинь сайдууд байхгүй юу, төрийн өмнөөс хариуцлага хүлээж байгаа.
Сүртэй гээд байх юм байхгүй, та нар олон юм ярилгүй миний үгийг сонсчих за юу. Би та нарт худлаа юм хэзээ ч хэлж байгаагүй.

Би Батзоригоос нэг юм асуумаар байна. Хоёр зүйл хөдөө аж ахуй дээр онц ноцтой байдал үүсчихсэн юм. Нэг нь юу вэ гэхээр газар тариаланчид мал аж ахуй эрхлэгчид хоорондын зөрчилдөөний асуудал. Энэ асуудлыг цэгцлэхэд бид нар ямар бодлогоор авч явах ёстой  вэ гэдгээ байр сууриа нэгдүгээрт илэрхийлээч. Би үүнийг байнгын асууна. Яагаад гэвэл Газар тариалангийн хууль гарсны дараа тариаланч, малчдын хоорондын сөргөлдөөн, ялангуяа энэ хосолсон газар бол их хурц хэмжээнд очсон байгаа юм. Энийг нэг тийш нь гаргахын тулд ямар үйл ажиллагаа явуулах вэ гэдэг байр суурийг чинь нэгдүгээрт сонсмоор байна.
Хоёрдугаарт, энэ хөдөө аж ахуйн монополь том, том компаниуд үүссэн. Ялангуяа газар тариалан дээр. Орон нутгийн ажлын байр байхгүй, газар тариалан дээр хэдэн мянгаар нь га газрыг нь авчихаад одоо сүүлдээ хөдөө аж ахуйн газар тариалангаас гадна төмс, хүнсний ногоо руу нь орж ирээд энэ жижиг, дунд үйлдвэрлэл, энэ өрхийн бизнесийг бүгдийг нь монопольдоод байхгүй болгож байгаа. Энийг дагасан ажилгүйдэл бол энэ хөдөө аж ахуй эрхэлж байгаа бүс нутгуудад маш эрчимтэй өсөж байгаа. Энэ тал дээр та яг ямар бодлого явуулах юм бэ гэдгийг асуумаар байна.
Дараагийн нэг асуулт. Та өөрөө бас нэлээн хэдэн компанид хувь эзэмшдэг юм байна. Энэ Говь компани, Дорнод ноос компанид хувь эзэмшдэг чинь өөрсдийн чинь яг ноос, ноолууртай холбоотой асуудалд ашиг сонирхлын зөрчил мөн үү, биш үү гэдэг дээр надад нэг хариулт өгөөдөхөөч.
Ц.Гарамжав: -Батзориг гишүүний микрофоныг өгье.
Б.Батзориг: -Эрдэнэбат гишүүний асуултад хариулъя. Хүнс, хөдөө аж ахуй, хөнгөн үйлдвэрийн салбарын үйлдвэрлэл нь ДНБ-ий 36,1 хувийг эзэлдэг. Хөдөлмөр эрхэлж буй хүн амын 56,7 хувийг эзэлдэг ийм том салбар. Тэгээд салбарын хувьд бодлогын бичиг баримтууд нь нэлээн тодорхой болсон ийм салбар гэж харж байгаа. Төрөөс хүнс, хөдөө аж ахуйн салбарт баримтлах бодлогыг 2015 онд баталсан. Мөн та бас Аж үйлдвэрийн сайд байхдаа Төрөөс аж үйлдвэрийн талаар баримтлах бодлого, Төрөөс малчдын талаар баримтлах бодлого гээд бодлогын бичиг баримт нь нэлээн тодорхой болсон ийм салбар байгаа.
Бодлогод юу гэж заасан бэ гэхээр ер нь хөдөө аж ахуйн салбар нь мал аж ахуйн салбар нь ямар байхыг уламжлалт мал аж ахуй, бэлчээрийн мал аж ахуй зонхилсон таны хэлж байгаа газар тариалангийн бүс нутаг нь тодорхой. Үнэхээр газар тариаланч, малчид бол бэлчээрээ булаацалдаад энэ талаар маргаантай байдаг. Гэхдээ газар тариалангийн, Төрөөс хүнс, хөдөө аж ахуйн салбарт баримтлах бодлогод энийг нэлээн тодорхой заагаад өгчихсөн байгаа. Бодлого бол цаашаа хөдөө аж ахуйн бүс нутаг нь тодорхой, хөдөө аж ахуйн бүс нутгаа түшиглээд эрчимжсэн мал аж ахуйгаа хөгжүүлсэн ийм бодлого байхаар бодлогод заасан. Энэ чиглэлийг барьж ажиллах болно.
Компанитай холбогдсон асуулт асуусан байна. Би Говь, Дорнод компанид хувьцаа эзэмшдэг. Энэ нь Монгол Улсын иргэдэд шар тасалбараар олгосон ийм хувьцаанууд байгаа. Түүнээс том хувьцаа эзэмшигч биш ээ. Яагаан тасалбараар олгогдсон ийм хувьцаа байгаа, түүнээс том хувьцаа эзэмшигч биш ээ.
Монгол Улс 1 сая гаруй га газар тариалангийн газартай. Тэрнийхээ 700 мянгыг эргэлтэд оруулдаг. Монгол Улсын иргэд үүн дээр ногоо тарьж, мөн бэлчээрээр ашигладаг. Мэдээж  манай салбарын гол бодлого бол ажлын байрыг бий болгох, жижиг, дунд үйлдвэрлэлийг хөгжүүлэх тал дээр нэлээн анхаарч байр сууриа илэрхийлж ажиллана гэж бодож байгаа. Баярлалаа.
Ц.Гарамжав: -Тэрбишдагва гишүүний микрофоныг өгье.

Д.Тэрбишдагва: -Баярлалаа. Эрдэнэбат гишүүнд бас баярлалаа. Таны шүүмжлэлийг хүлээж авч байна. Та бас бидний шүүмжлэлийг хүлээж авах ёстой байх гэж бодож байна. Үдээс өмнөх хуралдаанууд дээр Ардчилсан намаас ганцхан гишүүн л байсан. Өмнөх Байнгын хороонууд дээр Эрдэнэбат гишүүн л байсан. Одоо Эрдэнэбат гишүүн л ганцаараа яриад байна. Тийм учраас аль, аль талдаа хариуцлагатай, харилцан бие биенийгээ хүндэтгэх ёстой. Тэгээд Эрдэнэбат гишүүнийг бүлгийн даргын хувьд та бас өөрийнхөө Байнгын хорооны гишүүдийг, Ардчилсан намын гишүүдийг хуралд оролцуулж идэвхтэй ажиллаарай гэдгийг танд.

Ямар ч гэсэн та Улсын Их Хурлын чухал чуулган, Засгийн газрын сайдуудыг томилж байгаа үед нь тэр томилолт зэрэг дээр анхаарах ёстой шүү дээ. Тийм учраас би сануулчихъя. Таны сануулгыг би маш сайн хүлээж авсан шүү дээ. Шууд авсан, тэгээд үг хэлж байна гэж ойлгож байгаа. Ингээд харилцан бие биендээ хүндэтгэлтэй хандаж ганцхан бүлгийн дарга нь битгий үг хэлээд байгаасай гэж бодож байна. Ганцаараа битгий оролцоосой, ирцэндээ сайн ороорой гэж хүсэж байна.


Батзориг сайдаас хоёр, гурван асуулт байна. Нэгдүгээрт, түүхэндээ бараг л энэ жил бид Улаанбаатар хотдоо шүлхий ороод ирлээ л дээ. Тэгээд махны экспорт гээд баахан юм яриад байдаг. Шүлхийг яг яаж таслан зогсоох вэ? Тийм концепци байна уу. Шүлхийг л таслан зогсоосны дараа бид махны экспорт гэж ярина шүү дээ.  Тэрнээс биш өөр юм байхгүй. Тийм учраас яг шүлхийг таслан зогсооход танд бодсон юм байна уу? Өмнө нь энд ажиллаж байсан хүний хувьд.


Хоёрдугаарт нь, дэлхий дээр 7 миллиарид хүн амьдраад байгаа юм. 7 миллиардын 3 сая нь Монголд амьдарч байна. 3-хан сая хүнээс дэлхийн 7 миллиард хүнд эрэлт хэрэгцээтэй ноолуурын 40 хувь нь манайхаас гараад байгаа юм. Бид одоо зөвхөн 40 хувийнхаа ноолуурыг л ерөөсөө гаргахгүй Монголдоо бүтээгдэхүүн болгоод гаргах юм бол бид олон салбар гэж ярилгүйгээр бараг ингээд хөгжчих тийм боломж байгаа. Энэ салбар дээр чинь бараг хөдөө орон нутгийн малчин болгон ажиллаж байна, олон хүн ажиллах ажлын байр бий болгох ёстой.


Яг ноолуурын салбар дээр ямар зүйл хэлэх вэ? Ноос, ноолуурын салбар дээр урамшуулал нэрийн доор гадаадын нөхдүүдийг дэмжсэн ийм бодлого яваад байгаа. Энэ дээр яг тодорхой бодлого зорилт гэж юм байна уу? Өөрөөр хэлбэл, улс орны хөгжилд ийм л асуудлуудыг чухал гэж үзэж байгаа юм л даа.

Энэ жил өвөл амаргүй болно. Өвлийн бэлтгэл ажлыг яг юунаас эхлэх вэ? Өнөөдөр өвлийн бэлтгэл ажлыг яг юунаас эхлэх вэ? Одоо тэжээлийн асуудал, өвсний асуудал гэж яриад л байгаа. Ингээд асууж лавлахаар яг тодорхой юм алга. Энэ дээр яг юу хийх вэ?


Гуравдугаарт нь, сая Төв аймгийн Эрдэнэсант сумын малчин, миний их сайн таньдаг хүн Гомбо-Очир гуай уриалаад дээд сургууль төгссөн хоёр сайхан дипломтой залууг малчнаар аваад явчихлаа. 100 мянган ажлын байр хөдөө болон малчдад хэрэгцээтэй байна гэж ингэж яриад байгаа. Яг хөдөө орон нутагт ажлын байр байна. Малчдынхаа ажил, амьдралын ахуй нөхцөлийг сайжруулах юм бол ажлын байр байна. Тийм учраас малчдад ажлын байр бий болгох, хөдөө орон нутагт ажлын байр бий болгох, малчдын ахуй амьдралыг сайжруулах чиглэлээр яг тодорхой бодлогын бичиг баримтууд гарсан л даа. Тодорхой яг ийм юм хийнэ гэсэн саналууд байна уу? Ийм асуултууд тавьж байна. Баярлалаа.

Ц.Гарамжав: -Батзориг гишүүн хариулъя.

Б.Батзориг: -Тэрбишдагва гишүүний асуултад хариулъя. Монгол мал өнөөдөр 66 саяд хүрсэн. Үнэхээр малчид үүргээ биелүүлж малаа сайн өсгөж чадаж байгаа. Энэ дээр төрийн бодлого малчдад маань шаардлагатай байдаг юм. Ойрын үед Мал, амьтны эрүүл мэндийн тухай хуулийг бид нар яаралтай Их Хурлаар оруулж батлах хэрэгтэй. Мөн Генетик нөөцийн тухай хуулийг батлах ёстой. Ингэснээр бид 66 сая малаа экспортод гаргах, эргэлтэд оруулах боломж нь нээгдэнэ гэж харж байгаа. Ялангуяа мал, эмнэлгийн тогтолцоог бид нар шинэчилж өөрчилснөөр энэ 66 малаа бид нар экспортод гаргах боломж нь нээгдэнэ гэж харж байгаа.

Өнөөдөр мал эмнэлгийн байгууллага бол малаа 100 хувь хяналтандаа авч чадахгүй байгаа. Яагаад гэхээр хувьчилчихсан байгаа учраас. Тэгэхээр эргүүлээд төрийн хяналтандаа энэ мал эмнэлгийнхээ системийг авах нь зүйтэй гэж харж байгаа. Хуулийн үзэл баримтлал ч гэсэн яг энэ асуудал тодорхой заагдсан байгаа. Өнөөдөр бид малаа, махаа экспортолно гээд байгаа боловч вакцинаа бүрэн хянаж чадахгүй ийм хэмжээнд л Монгол төр байгаа. Тэгэхээр энийг шинэчилж арай өөр шинэчлэлд хүрэх нь зүйтэй гэж бодож байгаа.

Ингэснээр мэдээж мал эмнэлгийн хүрээлэнгүүд нь, хөдөө аж ахуйн лабораториуд нь Хүнс, хөдөө аж ахуйн яамныхаа дэргэд байх нь энэ бодлого нэлээн оновчтой явахад, цаашдаа мал махаа экспортлоход хөдөө аж ахуйн түүхий эд бүтээгдэхүүнээ экспортлоход хэрэгтэй гэж харж байгаа. Тэгээд энэ хуулийг батлуулах, мөн Малын генетик нөөцийн тухай хуулийг батлуулах тал дээр салбарын сайдын хувьд нэлээн анхаарч ажиллана гэж бодож байгаа.

Үнэхээр мал өсөөд байдаг, бид нар хөдөө аж ахуйн бүтээгдэхүүнээ эргэлтэд оруулъя, зах зээл дээр гаргая гэж нэлээн ярьж байгаа. Үүний нэг нь Монгол ноолуур хөтөлбөр байгаа юм. Өнөөдөр Монгол Улс нийтдээ 7-9 мянган тонн ноолуур жилдээ  самнаж авч байна. Үүнийгээ бид нар төр өөрөө чангилаад эргэлтэд оруулж чадахгүй байгаа юм. Төрийн бодлого зөв байх юм бол бид нар төр тодорхой хэмжээний хөрөнгө гаргаад, нийтдээ 500 орчим тэрбум төгрөг шаардлагатай юм билээ. Энийгээ бид нар өөрсдөө төр гаргаад 7000 тонн ноолуураа бид өөрсдөө хамаад тэгээд боловсруулах үйлдвэрүүдээр самнаад гаргахад дэлхий дээр том тоглогч болох боломж байгаа гэж харж байгаа.

Ер нь энэ Засгийн газрын гол зорилго нь бол хөдөө аж ахуйн түүхий эд бүтээгдэхүүнээ экспортод гаргах, эрүүл хүнс үйлдвэрлэгч ийм орон болохын төлөө энэ Засгийн газар энэ удаагийн Хүнс, хөдөө аж ахуйн яамны бодлого явах болов уу гэж хаж байна.

Өвөлжилт ойртсон байгаа гэдэгтэй тантай санал нэг байна. Би бас хөдөө аж ахуйн яамныхаасаа мэдээ авсан. Өвөлжилтийн бэлтгэл тааруу хангалттай явж байгаа юм билээ. Өнөөдөр өвөлжилтийн бэлтгэл 50 орчим хувьтай явж байгаа. Үүнийг эрчимжүүлэх, ургац хураалтаа эрчимтэй явуулж дуусгах. Мөн хадлан тэжээлээ яаралтай зөв зохион байгуулж бэлтгэх ажил дээр сайдын ажлыг яваад шаргуу орно гэж бодож байна. Баярлалаа.

Ц.Гарамжав: -Сүхбат гишүүний микрофоныг өгье.


А.Сүхбат: -Түрүүчийн Засгийн газар ажиллаж байсан Сэргэлэн сайд бол бас маш сайн ажилласан гэж бид нар боддог. Олон шинэлэг ажлуудыг эхлүүлж олон хуулийг батлуулж ингэж зүтгэж явсан. Тэгээд танд бас ажлын амжилт хүсье. Сэргэлэн сайдаас давж ажиллаарай гэдгийг захих байна. Тэгэхээр энэ жил монголчуудын хувьд үр тарианыхаа өндөр хувийг алдсан байгаа. Болц нь дутуу байгаа тариан дээр нь цас ороод бүр дарчихсан байгаа иймэрхүү л үр дүн гарсан даа. Ер нь цаашдаа энэ газар тариалангийн салбар дээр ямар бодлого барьж ажиллах вэ. Судалгааны баг гэж гаргах уу? Энийг та надад хэлж өгөөч ээ.


Нөгөөтэйгүүр Монгол Улс олон улсын худалдааны байгууллагын гишүүн орон байгаа. Манай тариаланч, ногоочид тариад байдаг, тариад байдаг. Хятад Улсаас ногоо орж ирээд нөгөө борлуулалтыг нь муутгаад тавьчихдаг. Төмс тарилаа гэхэд 1000 төгрөгөөр зармаар байдаг, нөгөө хятад төмс тэрнээс доогуур үнээр шажигнаад яваад өгдөг. Хятад төмс мэдээж татвараа төлөөд л орж ирж байгаа байлгүй дээ. Гэтэл тийм байдал үүсгээд байдаг. Энэ тал дээр Сэргэлэн сайд бид хоёр нэг юм ярьж байсан юм. Олон улсын худалдааны байгууллагад хүсэлт тавья, нөхцөлөө тавья гэсэн ийм зүйл ярьж байсан. Энэ саналыг та дэмжээд явах уу? Ийм хоёр асуулт байна.

Ц.Гарамжав: -Батзориг гишүүн хариултаа өгье.


Б.Батзориг: -Өмнөх сайдуудын бодлогыг мэдээж үргэлжлүүлж ажиллана. Төрийн бодлого бас залгамж явах ёстой. Өмнөх сайдуудынхаа зөв зүйтэй бодлого, зөв зүйтэй ажлыг үргэлжлүүлээд явна гэж бодож байгаа. Нэг зүйл дээр тантай санал нэг байна. Үнэхээр Төрөөс хүнс, хөдөө аж ахуйн салбарт баримтлах бодлогод мөн бидний шинээр батлах гэж байгаа Мал, амьтны эрүүл мэндийн тухай хуульд энэ эрдэм шинжилгээний хүрээлэнгүүд, Хөдөө аж ахуйн сургууль, хөдөө аж ахуйн лабораториуд бодлогоороо яамныхаа дэргэд байх ёстой. 

Одоо бол Хөдөө аж ахуйн дээд сургууль нь гэхэд Боловсролын яаманд, бусад нь Мэргэжлийн хяналт гээд ингээд явж байгаа.
Ер нь хөдөө аж ахуйн салбарыг хөгжүүлье гэвэл бодлогоо нэг гарт зангидуулж хөгжих ёстой гэж бодож байгаа. Саяын дээрх хэлсэн хүрээлэнгүүд, лабораториудыг яамны дэргэд байлгаж эрдэмтэд, мэргэдээ байнга сонсож байж энэ төрийн бодлого зөв явна гэж харж байгаа.


Дээрээс нь мэдээж, Монгол Улс бол Төрөөс хүнс, хөдөө аж ахуйн салбарт баримтлах бодлогод хөдөө аж ахуйн салбараа, ялангуяа төмс, хүнсний ногоогоо 100 хувь дотооддоо хангая. Энэ 3 сая иргэнээ дотоодынхоо эрүүл экологийн цэвэр хүнсээр хангая. Мөн гурилаа ч гэсэн дотооддоо хангая. Ингээд илүүдэлтэй байгаа хөдөө аж ахуйн бүтээгдэхүүнээ экспортолъё гэсэн ийм л бодлогыг барьж ажиллана гэж бодож байна. Баярлалаа.

Ц.Гарамжав: -Оюунчимэг гишүүн.

М.Оюунчимэг: -Баярлалаа. Бид нарын ярьдаг нэг сэдэв уул уурхай юм уу, хөдөө аж ахуй, мал аж ахуй гээд ярьж байна л даа. Гэтэл сүүлийн статистик мэдээллүүдээс харахад үнэндээ үйлчилгээний салбар нь Монголын эдийн засаг амаргүй байгаа энэ үед хамгийн чухал үүрэг гүйцэтгэж байна. Олон зуун залуучууд, эмэгтэйчүүдийг ажлын байраар хангаж байна. Одоо нэг хотхонд л гэхэд үсчин, гоо сайхны газрууд 9, 10-аараа байршиж байна. Тэр газарт хамгийн багаар бодоход 10 хүн тогтмол ажлын байртай нийгмийн даатгалын шимтгэлээ төлөөд явж байна. Гэтэл өнөөдөр энэ үйлчилгээний салбарт, тэр дундаа үсчин, гоо сайхан ийм газруудад ямар ч зохицуулалт байхгүй. 
Тэнд яг л зэрлэг капитализм үйлчлээд байна гэсэн шүүмжлэлийг биднээр дамжуулаад энэ салбарынхан хэлж байна л даа. Тэгээд энэ харьяалалд нь Хүнс, хөдөө аж ахуй, хөнгөн үйлдвэрийн яам гээд Хөдөө аж ахуйн яам руу орчихдог. Тэгээд яамныхан хааяа нэг баярын бичиг зэргийг гардуулах үед л өөрсдийгөө яамтай гэж мэдэрдгээс биш бидэнд өнөөдөр ямар ч зохицуулалт алга гэж ярьж байгаа юм. Харин тэгсэн хирнээ мэргэжлийн хяналт болоод бусад дарамалдаг ийм хяналтын байгууллагууд болохоор очоод янз янзын дарамт шахалт үзүүлээд ирэхээр болохоор бас Монголын төрд хэрэгтэй юм байна гэдгээ мэдэрдэг тийм л нөхцөл байдалд өнөөдөр энэ салбар яваад байна л даа.

Тэгээд бид нар өнөөдөр ядахдаа 10 хүн, 200 хүн ч ажилтай болж байвал хамгийн чухал. Тэгэхээр та үйлчилгээний салбар, тэр дундаа саяын миний хэлээд байгаа үсчин, гоо сайхан, амралтын газрууд. Энэ үйлчилгээний салбарт яаж анхаарах вэ. Энд ямар бодлого барих в эгэдэг дээр бас тодорхой хариулт өгөөч гэж хэлмээр байна. Энд ер нь анхаарал зохицуулалт хийхгүй бол бүх юмнаас эд нар хоцорч үлдээд байгаа юм. Татварын хөнгөлөлт ч байхгүй, юу ч байхгүй. Тэгсэн хирнээ миний мэдэх нэг газар л гэхэд  100 хүнийг өнөөдөр ажлын байртай болгодог. Тэдний цаана хичнээн гэр бүл өрхийн орлоготой болж байгаа гээд тооцоод үзэхэд эдийн засгийн үр ашиг талаасаа яг өнөөдөр эдийн засаг амаргүй байгаа үед энэ салбар нэлээн чухал үүрэг гүйцэтгэж байгаа учраас таныг энэ чиглэлд бас бодлого гаргаж анхаарч ажиллаасай гэж нэгд хүсмээр байна.


Хоёр дахь зүйл нь түрүүн Ганбаатар гишүүн хөндсөн. Жижиг, дунд үйлдвэрлэлийг дэмжих сангийн мөнгө бол яг зориулалтыг очих хүмүүстээ сайн очиж чадахгүй байгааг бид нар энэ ажлын хэсэгт би бас орсон. Өнгөрсөн нэг жилийн хугацаанд тэнд нэлээн сайн мэдээлж цугларч байгаа. Би өмнө нь ч энэ чиглэлээр нэлээд дагнаж явж байсн. Тэгээд яг зээл авах болохоор Сангийн яам нь өөрөө яг арилжааны банкны стандарт шаардлага тавьчихдаг. 
Өнөөдөр хүмүүсийн нөхцөл байдал ямар байгаа билээ, яг жижиг, дунд бизнес эрхлэгчдэд энэ зээл очихгүй том компаниудад энэ зээл очдог тохиолдол сүүлийн хэдэн жил нэлээд гаршаад яваад байгаа юм. Тэгэхээр Сангийн яаман дээр тэр зээл олгох нөхцөл шаардлагыг нь Сангийн яам өгдөг байх уу, эсхүл Хүнс, хөдөө аж ахуй, хөнгөн үйлдвэийн яам маань энэ зээл олгох юмаа өөрөө тэр сан дээрээ бүр төвлөрүүлээд явах уу. Нийгмийн хамгаалал, хөдөлмөрийн яаман дээр бас жижиг бизнес, өрхийг дэмжих сан гээд тэнд бас хэдэн тодорхой хэмжээний мөнгө хуримтлагдчихдаг гээд энэ чиглэл хэд хэдэн газар салаад яваад байгаа юм.
Энийг ер нь нэг болгоод энийг нэг удирдлагаар хангаад зохицуулалтыг нь сайн хийгээд явбал бас өнөөдөр эдийн засгийн энэ чухал үед хэрэгтэй юм болов уу гэж бодогдоод байгаа юм. Энэ хоёр дээр танд бодож санаж байгаа зүйл байна уу гэж асуумаар байна. Та бол энэ салбарт хуучин дэд сайд хийж байсан. Мэдээж цаг үеийн асуудлууд бодлогын хувьд маш сайн аваад явчих бэлтгэгдсэн боловсон хүчний нэг. Харин саяын зүйлүүдэд бид үнэхээр бодлогын тодорхой арга хэмжээ авахгүй бол яригдаад л байдаг, яригдаад л байдаг. Тэгээд асуудал нь хэвээрээ үлдээд байгаа учраас энд нэг сайн анхаарах хэрэгтэй байгааг л танд захиж хэлмээр байна. Энэ тодорхой асуултад хариул өгнө үү гэж хэлмээр байна.
Ц.Гарамжав: -Батзориг гишүүн хариулъя.

Б.Батзориг: -Оюунчимэг гишүүний асуултад хариулъя. Тантай санал нэг байна. Бид Засгийн газрынхаа 2016-2020 онд хэрэгжүүлэх үйл ажиллагааны хөтөлбөр, мөн эдийн засгаа сэргээх, тогтворжуулах хөтөлбөрөө бас Их Хурлаар баталж өгсөн. Яг энэ хөтөлбөрт жижиг, дунд үйлдвэрлэлийг хөгжүүлэх, хувиараа бизнес эрхлэгчдийг дэмжих асуудал нэлээн тодорхой орсон байгаа. Үнэхээр тантай санал нэг байна. Бид эдийн засгийн хямралаас гаръя, эдийн засгаа сэргээе л гэх юм бол жижиг, дунд бизнес эрхлэгчид, ялангуяа хувиараа бизнес эрхлэгчдэд, үйлдвэр, үйлчилгээний салбарт үйл ажиллагаа явуулж байгаа энэ хүмүүсээ төрөөс зөв бодлогоор дэмжих, ялангуяа хөнгөлөлттэй зээлийн хүрээнд дэмжиж байж бид нар энэ ажлын байрыг бий болгоно. Мөн өрхийн орлогыг нэмэгдүүлнэ гэж харж байгаа.

Сайдын ажлыг авах юм бол энэ тал дээр нэлээн санаачилгатай ажиллана. Өмнө нь ч би энэ салбарт дэд сайдаар ажиллаж байхдаа яг энэ асуудлыг хариуцаж мөн хөдөө аж ахуйн бүтээгдэхүүн, түүхий эд экспортлох тал дээр анхаарч хариуцаж ажиллаж байсан. Тэгэхээр энэ асуудал дээр таны хэлсний дагуу ялангуяа Засгийн газрын эдийн засгаа сэргээх хөтөлбөр, үйл ажиллагааны хөтөлбөр хэрэгжүүлэх тал дээр жижиг, дунд үйлдвэрлэл, хувиараа бизнес эрхлэгчдийг дэмжиж ажиллана.

Ц.Гарамжав: -Болорчулуун гишүүн асуулт асууя гэсэн. Нэрийг нь тавьчих даа. 

Болорчулуун гишүүн.

Х.Болорчулуун: -Батзориг сайддаа юуны өмнө баяр хүргэе. Бас энэ бол хөдөө аж ахуйн салбарт шинэ хүн биш, Хөдөө аж ахуйн дэд сайд хийж байсан туршлагатай хүн гэж хэлж болно.

Ер нь хөдөө аж ахуйн салбарыг төрөөс, улсаас аль ч оронд татаас дэмжлэгээр дандаа явдаг л даа. Яагаад гэвэл өөрөө их эрсдэлтэй салбар. Байгалийн хараат байдаг. Тэр тусмаа Монгол оронд бол бүр байгалийн хараат байгаа юм. Энэ жил гэхэд үр тариа Монгол Улс 50 хувиа авч чадахгүйд хүрлээ шүү дээ. Олон аймгууд тарьсан үрээ бараг авч чадахгүй байна, үр тариа үндсэндээ бараг алдлаа. Тэгээд манайд үр тариан дээр, газар тариаланд нэг юм дутагдаж байгаа юм. Юу вэ гэвэл даатгалын систем байхгү. Газар тариалан эрхлэгчид яг голио шиг л азаа үздэг. Бусад улс орнууд бол даатгалын системд хамруулаад цаашдаа олон улсын даатгалд давхар хамруулаад ингэж явж байдаг. Энийг хөгжүүлэх хэрэгтэй, ажил хэрэг болгох хэрэгтэй. Энэ тал дээр ямар бодолтой байна вэ гэж бас асуумаар байна.
Хоёрдугаарт, хүнсний ногоо. Бид урьд нь 100 хувь хангаж байсан. Социализмын үед гэж хэлж болно. Бид энийг хангах ёстой. Хангахдаа жижиг, дунд үйлдвэрлэлээр зээл хэдэн төгөг өгөхдөө биш ээ. Хамгийн гол нь импортын татварыг, гаднаас орж ирж байгаа ижил төрлийн ногооны татварыг өндөр болгох хэрэгтэй. Тэгж байж хангана. Казахстан үр тариагаа дөнгөж зах зээлийн гараанд гараад бүр Оросоос нэг хэсэг гурилаа оруулж ирсэн. 100 хувийн татвар тавиад л дорхноо 2-3 жил дотор экспортын орон болсон гэж байгаа юм. 

Бид ийм татварын бодлогоор үйлдвэрлэлээ дэмжихгүй бол бид нар чинь гаднын зах зээлд цохигдоод байна шүү дээ. Боломжтой хүмүүс бол гаднаас орж ирж байгаа ногоог хэрэглэдэггүй юм. Ялангуяа хятад ногоог бол. Жирийн иргэд хэрэглээд энийг цаашдаа гэр бүлд нь хэмжээлшгүй их уй гашуу, өвчин зовлонд нэрвэгдэж байна. Энийг бид зоригтой хийх ёстой гэж хэлмээр байна. 
Гуравдугаарт, хөдөө аж ахуйн илүүдэл бүтээгдэхүүнийг бид гадагшаа гаргах ёстой. Зарим жилд ургац сайн авдаг, экспортоор гаргах ёстой. Тэгэхийн тулд яах вэ гэвэл манай хоёр хөрш чинь бол ОХУ гэхэд импортын татвар нь гэхэд 30-40 хувийн өндөр байдаг. Хятад хөдөө аж ахуй дээр 65 хувийн татвартай. Бид яаж 65 хувийн юм руу юмаа гаргаж чадах вэ дээ. Тэгэхээр төрийн бодлогоор энэ Хятадтай бид ижил түвшинд экспорт, импортын татварыг байлгах дээр адилхан Дэлхийн худалдааны байгууллагад элссэн хөршийн хувьд ажиллах ёстой. Энийг ажиллах ёстой шүү. Энэ бол гол юм шүү. Бас цаашдаа хөдөө аж ахуйг өөрчлөх гол хөшүүрэг гэж хэлэх байна. Энэ тал дээр өөрийн чинь бодож байгаа, санаж байгаа юм байна уу гэж асуумаар байна. Ажлын амжилт хүсье. Баярлалаа.

Ц.Гарамжав: -Болорчулуун гишүүн ихэвчлэн санал хэллээ. Гэхдээ сүүлийн асуултад та хариулъя.

Б.Батзориг: -Болорчулуун гишүүний асуултад хариулъя. Баярлалаа. Үнэхээр хүнс, хөдөө аж ахуйн салбар бол энэ Монгол Улсын 3 сая иргэнийг хоолтой, ундтай, хувцастай байлгах ийм салбар. Энэ салбарт төрийн зөв бодлого, төрийн зөв дэмжлэг хэрэгтэй. Энэ салбар хүнс, хөдөө аж ахуй, хөнгөн үйлдвэрийн салбар татаасгүйгээр, дэмжлэггүйгээр явахгүй ээ. Тэгэхээр бид нар энэ салбараа төрөөс сайн дэмжиж байж ажлын байрыг бий болгоно, иргэдээ орлоготой болгоно. Иргэд маань амьдрах итгэл үнэмшилтэй болно гэж харж байгаа.

Миний гол бодож байгаа зүйл бол хөдөө аж ахуйн бүтээгдэхүүнээ экспортлогч орон болъё гэсэн ийм зорилгыг тавьж байгаа. Гэхдээ эхний ээлжинд энэ 3 сая иргэнээ хоолтой, ундтай, хувцастай байлгах тал дээр анхаарна. Ажлын байрыг бий болгох тал дээр анхаарна. Манай Ерөнхий сайд ч гэсэн хэлсэн, хүнсний орон болно гэж. Тэгэхээр Монгол Улсад энэ дэлхийн зах зээл дээр хөдөө аж ахуйн бүтээгдэхүүнийг экспортлогч болж тоглох ийм боломж байгаа гэж харж ажиллана. Баярлалаа.

Ц.Гарамжав: -Хэлэлцэж байгаа асуудалтай холбогдуулан асуулт асууж хариултаа авч дууслаа.
Одоо үг хэлэх гишүүд байвал нэрсээ өгнө үү.

Баттөмөр гишүүнээр тасалъя.

Энхбаяр гишүүний микрофоныг өгье.

Ж.Энхбаяр: -1990 он гэхэд Монгол Улс жилдээ 800, 900 мянган тонн үр тариа авчихдаг, 10 сая гаруй мал экспортод гаргадаг. 0-3 настай бүх хүүхэддээ өрхийн эмчийн цохолттойгоор сүү, сүүн бүтээгдэхүүн өгчихдөг, хөдөө аж ахуйн гаралтай бүх түүхий эдээ бүрэн боловсруулдаг, үүнийгээ дагасан хөнгөн болон хүнсний үйлдвэрлэлийн бүрэн цогцолборуудтай, мэргэжлийн боловсон хүчинтэй. Үүнийгээ дэмждэг шинжлэх ухааны байгууллагууд, хүрээлэнгүүдтэй болчихсон байсан.
30 жилийн дараа бид хийж бүтээсэн бүх зүйлээ үндсэнд нь устгасан. Бодит байдал бол Монгол Улсын хөдөө аж ахуй, хөнгөн үйлдвэрлэлийн салбар 1990 оныхоо түвшинд хүрэхэд ахиад уйгагүй  20 жилийн ажил байх шиг байна даа гэж бодогддог юм. Тэгэхээр яагаад ийм болчихов? 30 жил боллоо. Монгол Улс махаа импортоор авдаг боллоо. Экспорт биш шүү дээ. Ялангуяа үхрийн махыг импортоор авдаг болсон. Гахай, тахиа гээд яривал зөндөө юм бий. Сүүнийхээ 80 хувийг импортоор авдаг болсон, мэргэжлийн боловсон хүчин бэлтгэх тогтолцоо нурсан. Яам, шинжлэх ухааны хүрээлэнгүүд нь бодлогын байгууллагууд нь хамтарч ажиллаж чадахаа больсон. Ингээд хөдөө аж ахуйн салбар уналтад орсонтойгоор холбоотойгоор хөнгөн үйлдвэрлэлийн салбар тэр чигтээ уначихсан ийм л бодит байдалтай байгаа юм.

Би энэ үгийг Хүрэлсүх Ерөнхий сайдад хандаж хэлж байгаа юм. Та их зоримог бодлого дэвшүүлсэн. Ард түмнээ эрүүл хүнсээр хангая гэж. Хамгийн түрүүнд энэ тогтолцоог яаралтай өөрчлөх хэрэгтэй. 30 жил явсангүй ээ. Хөдөө аж ахуйн сайд Сэргэлэн энэ асуудлыг маш сайн судалж гаргаж үндсэндээ энэ эрх зүйн өөрчлөлтийг бодлогын их олон зүйлийг эхлүүлчихсэн байсан. Үнэхээр энэ системийг өөрчлөхгүйгээр бид хойшоо хол явахгүй нь тодорхой болсон. Бие биенээ хуураад хэрэггүй, байгаа нөөцөө хоосон тараагаад хэрэггүй.

Үнэхээр хүн, малгүй чанарын асуудал маш хүнд байна. Малын чанар унаж байна. Ялангуяа малын үржил селекцийн асуудал, удмын сангийн асуудал бүрэн хаягдсан. Өрсөлдөх чадваргүй болцгоосон. Энийгээ дагаад нийт хөдөө аж ахуйн салбарт ажиллаж байгаа манай малчид иргэдийн өрхийн орлого эрс унаж байгаа нь энэнтэй холбоотой.
Нөгөө талаар газар тариалангийн салбарын асуудал байна. Монгол Улс маань 1,5 сая га газартай. Га-д шилжүүлбэл 150 сая га газар юм. 1,5 км.кв нутаг маань 150 сая га. Бид дөнгөж 700 мянган га буюу нийт газар нутгийнхаа 0,5 хувь. 1 хувь ч хүрэхгүй шүү дээ. Энэ газар бид газар тариалан эрхлэх гэж оролдож байгаа ард түмэн. Гэтэл энэ бүс нутаг маань өөрөө нүүдлийн мал аж ахуй, газар тариалангийн маш хүчтэй зөрчилд орсон. Энийг бид шийдэж чадаагүй өнөөгийн байдалд хүрлээ.

Энд яаралтай төрийн бодлого гаргаж энэ 0,5-хан газрыг дээд зэргийн газар тариалангийн эрчимжсэн бүс болгож яаралтай бодлогоор дэмжиж хөгжүүлэхгүй бол бид хүнсний асуудал ноцтой гамшигт хүрэх нь энэ жилийн байдал харуулж байгаа юм. Хөрс үндсэндээ үржил шимээ алдаад дуусаж байна. Дээрээс нь газар тариалангийн технологиуд энэ нүүдлийн мал аж ахуйтай холбоотойгоор маш хүчтэй зөрчилдөж алдагдаж эхэлж байна. Газар өнөөдрийг хүртэл төрийн мэдэлд байгаа. Үүнтэй холбоотойгоор тэнд газрын ашиглалт туйлын хангалтгүй. Ялангуяа хөдөө аж ахуйн эдэлбэр газрын асуудлыг шийдэх ийм цаг нь болчихсон. Ахиад хэлье, 0,5-хан хувь шүү. Ялангуяа Дархан.

Ц.Гарамжав: -Энхбаяр гишүүнд 1 минут олгоё.

Ж.Энхбаяр: -Ялангуяа Дархан, Сэлэнгэ, Орхон, Булган гээд энэ гол нутгийг онцгой анхааралдаа авч эрчимжүүлж шинэ түвшинд гаргахгүй бол бид туйлын хүнд байдалд орж байгаа гэдгийг хэлэхийг хүсэж байна. Тэгээд энэ Малын эрүүл мэнд, удмын сангийн тухай энэ хууль, эрх зүйн орчныг яаралтай янзалж малаа чанаржуулахгүй бол хол явахгүй. Мал чанаржих юм бол хөнгөн, хүнсний үйлдвэр, жижиг, дунд үйлдвэрлэл чинь аяндаа бий болно. 
Уул уурхай ажлын байр бий болгохгүй гэдгийг бид хангалттай харлаа. Тэгэхээр бид чаддаг байсан зүйлээ сэргээх тухай ярьж байгаа юм. Шинэ зүйл биш шүү дээ. 1990 оноос өмнө Монголын ард түмэн хийж чаддаг байсан энэ мал аж ахуй, газар тариалан, үүн дээр тулгуурласан хүнсний бөгөөд жижиг, дунд үйлдвэрлэл өнөөдөр ярьдаг энэ цогцолборуудыг нэгдсэн бодлоготой уялдаатай, газар нутагтай нь холбож хийхгүй бол ингэж нэг, нэгээр нь тасдаж яваад хол явахгүй нь ээ гэдгийг бидний 30 жилийн үр дүн харуулсан шүү гэдгийг хэлэхийг хүсэж байна. Ингээд танд амжилт хүсье. Дэмжинэ.
Ц.Гарамжав:  -Тэмүүлэн гишүүн үгээ хэлье.

Г.Тэмүүлэн: -2016-2020 оны хугацаанд Засгийн газрын хийж хэрэгжүүлэх үйлчилгээний төлөвлөгөөнд тусгагдсан нэг чухал асуудал маань бол бид бүхэн бас хөдөө аж ахуйгаа дэмжсэн бодлоготой болох, дээрээс нь тэр дундаа мал аж ахуйгаа дэмжих өндөр ашиг шим бүхий малтай болох, малчдаа хариуцлагатай байлгах ч гэдэг юм уу, энэ бодлогын шинэчлэлийн асуудлыг хэрэгжүүлж эхэлнэ гэдэг асуудлыг тусгасан. 
Одоо шинээр сайдад нэр дэвшиж байгаа Батзориг сайд та энэ дээр онцгой анхаарч ажиллах ёстой. Бодлогын шинэчлэлийн асуудлыг өнгөрсөн өмнөх Засгийн газрын үед бас хийж хэрэгжүүлж эхлүүлсэн байгаад байгаа. Малын эрүүл мэндийн тухай хууль, Малын генетик нөөцийн тухай хуулиуд эцсийн шатныхаа хэлэлцүүлэг дээр орсон байна. Ирэх 7 хоногоос Байнгын хороогоор ороод ингээд чуулганаар батлагдаад явна. 
Хууль батлагдах бол нэг хэрэг. Цаашид бид нар хуулийг хэрхэн амьдрал дээр хэрэгжүүлэх вэ, бодит нөхцөл байдлыг нь бий болгох вэ, эхлэлийнх нь суурийг хэрхэн тавих вэ гэдэг бол зөвхөн танаас хамаарах, Засгийн газраас хамаарах чухал асуудал байгаа. Энэ хуулийг яаралтай хэрэгжүүлж, амьдралд хэрэгжүүлж эхлэх шаардлагатай байгаад байгаа юм. Нэг том асуудал нь энэ хууль дээр нэгдсэн удирдлага, босоо тогтолцоог бид бүхэн мал аж ахуйнхаа салбарт бий болгоно гэж оруулсан. Одоогийн байгаа малын үржил болоод эрүүл мэндийн нэгжүүдийг босоо тогтолцоонд оруулъя гэсэн асуудал байгаа. Сум болгон дээр байгаа, малын эмч нарынхаа тоог, мал зүйч нарынхаа тоог нэмэгдүүлье гэсэн асуудал ярьж байгаа.
Уг нь болдог бол  бүхэн малын тоо толгой ихтэй баг болгон дээр малын эмч нарыг, мал зүйч нарыг бий болгох хэрэгтэй байна. Үүнтэй дүйцүүлж малын эмч нараа бэлтгэх хэрэгтэй байна, мал зүйч нараа шинээр нөөцийг нь бүрдүүлэх хэрэгтэй байгаад байна. Монгол Улсад өнөөдөр хангалттай боловсон хүчин байхгүй болчихсон байгааг та бас анхаарч ажиллах ёстой.
Гоц халдварт өвчин гээд малын гаралтай өвчнүүд бараг жил дараалан гардаг болсон. Бараг жил дараалан гэж, сүүлдээ улирал дараалан, сар дараалан аймаг болгонд бараг гардаг боллоо. Энэ бол нэг талдаа гамшгийн хэмжээнд хүрч ирлээ. Тэгэхээр бид нар энэ дээр хуулийн хүрээнд малчин болоод энэ мал эмнэлэг, мал үржлийн тогтолцоонд хариуцлагын тогтолцоог бэхжүүлэх, энийг бий болгох зайлшгүй шаардлагатай байгаад байгаа юм. 
Тухайн малчдын хүсэж байгаа эрүүл мэндийн үйлчилгээ, үржил селекцийн үйлчилгээг бий болгох хэрэгтэй байгаад байна. Малчдын өөрсдийнх нь оролцоо, хариуцлага энэ дээр бас нэлээн чухал байна. Сэтгэлгээний өөрчлөлтийг бид нар малчдынхаа дунд хийх хэрэгтэй байгаа юм. Энийг яамны зүгээс бодлогоор дэмжиж тодорхой ажлуудыг хийж хэрэгжүүлэх хэрэгтэй байгаа.

Монгол Улс үржлийнхээ бүх малыг эхний ээлжинд бүртгэлжүүлэх хэрэгтэй байна, бүртгэлээрээ дамжуулж бид бүхэн малаа хяналтандаа авах, эргээд эрүүлжүүлэх болоод үржлийнхээ ажлыг бодитоор бий болгох нөхцөл бүрдэнэ гэж харж байгаа. Энэ бол хуульд туссан асуудлыг та бодитоор амьдрал дээр хэрэгжүүлэх, эргээд 2018 оны төсвийн асуудал яригдаж байна. Энэ дээр шаардлагатай төсөв хөрөнгө, санхүүжилтийг бий болгох тал дээр анхаарч ажиллах шаардлагатай байгаа юм.

Бид нар эргээд малын үржил болоод эрүүл мэндийн асуудлыг ярихаар нэг орхигддог асуудал бөйдаг. Энэ бол шинжлэх ухааны салбарын оролцооны асуудал байдаг. Яагаад өнгөрсөн хугацаанд орхиж ирсэн юм бэ, яагаад сүүлийн жилүүдэд мал аж ахуйн салбарын хүрээнд хийгдэж байгаа ажлууд үр дүнгүй болсон юм бэ гэхээр шинжлэх ухаанч байдлаар бид нар асуудалд хандахгүй байгаад байна. 
Шинжлэх ухааны байгууллагын оролцоо байхгүй болсон асуудал байгаад байна. Нэг энгийн жишээ нь бид зөвхөн  18 жилийн хугацаанд малыг эрүүлжүүлэхтэй холбогдуулаад бид нар 200 гаруй тэрбум төгрөгийг 18 жилийн хугацаанд малыг эрүүлжүүлэх ажилд зарцуулсан байгаад байгаа юм. Үр дүн бараг 0. Энэ бол бид зөвхөн энэ асуудал дээр шинжлэх ухаанчаар хандахгүй байна, энэ байгууллагын оролцоо байхгүй байгаад байна. Энэ асуудлыг бид нар гаргаж ирж тавих шаардлагатай.
Өнөөдөр бид нар мал аж ахуйг ярихаар бас нэг орхигддог асуудал. Хэн ч хөндөж ярихгүй байгаад байгаа асуудлууд нь бэлчээрийн менежментийн асуудал байгаад байна. Монгол Улсад байгаа нийт бэлчээрийн даац хэтэрсэн. 60-65 орчим хувь нь бэлчээрийн доройтолд орсон байгаад байна. Бараг нөхөн сэргээгдэх боломжгүй нөхцөлд бараг очих гээд байна, тун удахгүй. Тэгэхээр бид нар энийг гаргаж ирэх зайлшгүй шаардлага.

Ц.Гарамжав: -1 минут авъя.

Г.Тэмүүлэн: -Бид нар малын ашиг шимийг нэмэгдүүлэх гэдэг юм уу, малыг эрүүлжүүлэх гэдэг юм уу, ажлыг тэр бэлчээртэй нь хамт хоршуулж шийдвэрлэхээс нааш энэ асуудал шийдэгдэнэ гэсэн асуудал байхгүй. Хангалттай бэлчээрийн зохистой даацыг нь бий болгохгүй бол тухайн мал эрүүл байх, ашиг шим нь нэмэгдэх гэдэг асуудал байхгүй асуудал. Тэгэхээр энэ бол дараагийн том бодлогын шинэчлэлийн асуудал байх ёстой.
Эцсийн, танд хэлэх санал бол мал аж ахуйг эдийн засгийн эргэлтэд оруулах асуудал олон жил яригдсан асуудал. Энэ дээр бид нар тодорхой анхаарах ёстой, шинжлэх ухаанчаар хандах ёстой. Бог, бод малын эзлэх хувь хэмжээг зохистой түвшинд нь барих ёстой. Эдийн засгийн зорилготойгоор бид бүхэн малынхаа сүргийг нэмэгдүүлэх шаардлагатай байна. Үхэр сүргээ, хамгийн эдийн засгийн эргэлтэд орох боломжтой мал бол үхэр сүрэг байдаг. Энийгээ нэмэгдүүлэх хэрэгтэй байгаад байна. Ингэж байж бид бүхэн эдийн засгийн эргэлтэд орох боломжтой мал аж ахуйг бид бүхэн бий болгоно. Энэ дээр дараагийн Засгийн газар зайлшгүй анхаарч ажиллах шаардлагатай гэж бид бүхэн үзэж байгаа. Тэгээд танд ажлын амжилт хүсье.
Ц.Гарамжав: -Элдэв-Очир гишүүн үгээ хэлье.
Л.Элдэв-Очир: -Бүгдэд нь өдрийн мэнд хүргэе. Олон удаа санал хэлэх гэж кноп дарахгүйгээр энэ нэр дэвшиж байгаа сайд нартаа хандаад товчхон зүйл хэлье гэж бодож байна. Сайдад нэр дэвшиж байгаа нөхдүүд маань үнэхээр манай Батзориг гишүүнээс авахуулаад салбарынхаа дэд сайдаар ажиллаж байсан, Бат-Эрдэнэ гишүүн төрийн нарийн бичгийн даргаар ажиллаж байсан, Чинзориг гишүүн яамандаа дэд сайдаар 8 жил ажиллачихсан, Даваасүрэн бол бас мэргэжлийн яах аргагүй ийм хүн. Мэргэжлийн бус ч гэлээ энэ хариуцсан ажилдаа сэтгэл гаргаад ажиллах юм бол үнэхээр болохгүй гэсэн хүмүүс алга аа. Тийм болохоор та нөхөд маань ямар ч байсан сэтгэл гаргаад зүтгээд ажиллах зайлшгүй шаардлага тулгамдаж байгаа.
Салбар болгонд тулгамдаж байгаа асуудлууд маш олноор хуримтлагдсан байгаа. Тийм учраас сайд нар маань асуудлуудаа хавтгайд нь биш ач холбогдлоор нь эрэмбэлж үзээд ямар ч байсан эхний ээлжинд барьж авах гарын арван хуруунд багтах ажлуудаа эхний ээлжинд төлөвлөж ажиллах зайлшгүй шаардлага гарч ирнэ. Одоо та нөхдөд суралцаад байх тийм цаг хугацаа байхгүй, ажилдаа шууд ханцуй шамдан орох нь ойлгомжтой.
Өнгөрсөн Засгийн газрын үед бид нар бас шинэ тутам байгуулагдсан Засгийн газар гэдэг утгаар нь орж ирсэн алдаатай, хуудуутай бодлогын асуудлуудын бичиг баримтуудыг дэмжээд явж байсан нь бас бидний алдаа. Би ч бас өөр дээрээ шүүмжлэл авдаг, миний ч алдаа байсан байж болох. Энэ удаа бол энэ Засгийн газарт цаг хугацаа ч байхгүй, ажилдаа шуурхайлан орох учраас та нөхөдтэйгөө ташуур, хазаар болж ажиллах ийм үүргийг гишүүд хүлээнэ. Ялангуяа миний бие та нөхдийг ажлаа авсан эхний өдрөөс чинь авахуулаад энэ ажил төрөлдөө сайн, хариуцлагатай ажиллах талаар нь шахаж шаардаж ажиллана гэсэн ийм бодолтой байгаа.
Энэ шахаж шаардаж байгаа асуудал бол ямар нэгэн дарамт, түрүүн манай Байнгын хорооны дарга хэллээ, шантааж биш гэж ойлгоорой. Энэ бол улс орны хөгжлийн төлөө, та нөхдийн ажлыг сайн байлгахын төлөө Их Хурлын гишүүд үүргээ биелүүлж та нөхдийн хийж байгаа ажилд шахаж ингэж ажиллана гэдгийг хэлэх байна. Одоо хамгийн түрүүнд орж ирэх нэг асуудал юу вэ гэхээр төсвийн асуудал орж ирж байгаа. Тодотголын асуудал байгаа, ирэх оны төсвийн асуудал байгаа. Энэ асуудал дээр сайд нар маань яаралтай. Ер нь ч Байнгын хороодын хурлууд завсарлага аваад шинэ сайдууд маань энэ төсөв рүүгээ ханцуй шамдан орох асуудал бол та нөхдийг хамгийн түрүүнд хүлээж байгаа. 
Энэ төсөв дээрээ та нөхөд маань төсвийг яг шинэ тутам сайд болж байгаа хүмүүс бүрэн утгаар нь авч үзээд хэрэгтэй, хэрэггүй зардлын асуудал асар их байгаад байна. Тэнд яамд дээрээ төсөв ерөнхийлөн захирагч нарын нөөц байгаад байгаа учраас тэрийг хэтрүүлэн зарцуулсан гээд саяын мэргэжлийн хууль, хяналтын байгууллагуудын шалгалтаар илэрсэн асуудал. Цаана нь эх үүсвэр байгаад байгаа, боломж байгаад байгаа учраас хэтрүүлсэн асуудлууд одоо хариуцлага тооцох хэмжээнд яригдаж байгаа. Тийм учраас зардлууд дээрээ та нөхөд маань маш сайн суугаач ээ гэдгийг би та нөхдөөсөө хичээнгүйлэн хүсэж байна. Тэгээд та нөхдийнхөө зөв явуулж байгаа бодлого, үйл ажиллагааг байнга дэмжиж та нөхөдтэй хамтран ажиллахад бэлэн байна. Та нөхдөд амжилт хүсье. Баярлалаа.

Ц.Гарамжав: -Тэрбишдагва гишүүн үгээ хэлье.

Д.Тэрбишдагва: -Баярлалаа. Ерөнхий сайд, сайд нарт. Ерөнхий сайдад давхар дайж байгаа үг шүү. Ер нь албан тушаал авчихангуутаа “би”-ийн өвчин тусаад бүх юмыг яам хийдэг юм шиг, орон нутаг, үйлдвэр аж ахуйн газар, жижиг, дунд үйлдвэрүүдийнхээ эрх мэдлийг өргөтгөх талаар анхаарахгүй бол бүгдийг зангидаж дээрээс удирдана гэвэл энэ том газар нутагтай улс оронд бас хэцүү шүү. Тийм учраас энийг хуваарилалтын систем дээр зүй нь харах ёстой.
Хоёрт нь, малын өвчин гэж олон жил яриад байгаа юм. Ер нь шүлхий өвчнөө бид бараг дийлж чадахгүй гэдэг нь бараг ойлгомжтой болчихлоо шүү дээ. Тэгээд шүлхийн вакцин гээд эсхүл нэг Энэтхэгээс оруулж ирдэг, Хятадаас, Оросоос гээд ингээд л тал талаас оруулж ирээд малаа ч эрүүл болгож чаддаггүй. Магадгүй тэрний ар талд вакцины том бизнес үйл ажиллагаа яваад байгаа юм билүү гэсэн хардалт байгаа шүү.

Би Ерөнхий сайд, шинээр нэр дэвшиж байгаа сайд хоёрт бол Орос, Хятад хоёрынхоо аль нэгтэй нь шүлхий өвчнийг та нар минь арилгаж өг өө, томоохон гэрээ хэлэлцээр хийе, та нарын вакцин гэдгээр ихээхэн хэмжээний зээл тусламжаар аваад өөрсдийнх нь менежментийг хэрэгжүүлээд ингээд нэг шүлхийгүй болчих юмсан гэсэн нэгдүгээр зэрэг тавиач. Тэгэхгүй бол махны экспорт дээр яриад хэрэггүй дээ. 
Одоо бол бид 66 сая малтай гэсэн. Тэрний чинь 2-хон сая нь адуу байгаа шүү дээ. Монгол хүний хийморь адуу, адуугаа дээдэлсэн ард түмэн гээд байдаг. Одоо адуугаа амьдаар нь экспортлоод адууныхаа хэдэн махыг экспортлоод 2-хон сая гаруй, 3 сая хүрч байна уу, үгүй юу энэ адууныхаа махыг л экспортолж байгаа л даа. Одоо бол томоохон хэмжээний гэдэг юм уу, маш олон тоотой бусад малыг экспортлоход онцгойлон анхаарах үүднээс шүлхийгээ анхаараач.

Хоёрт нь ноолуур. Би дахиад хэлье. Дэлхийд гарч байгаа нийт ноолуурын 40 орчим хувь нь Монголоос гарч байгаа. Ноос, ноолуур, арьс шир гэдэг бүтээгдэхүүн эсхүл түүхийгээрээ, эсхүл энд нь хагас угаагдаад байгалиа бохирдуулаад Туул голоо өмхийрүүлээд гарч байгаа шүү. Тийм учраас энэ бүтээгдэхүүнүүдээ эцсийн бүтээгдэхүүн болгох чиглэлээр ерөөсөө онцгойлон анхаарах юм бол бид нэг их олон юманд санаа зовоод хэрэггүй. Ингэхэд л хичнээн ажлын байр бий болгох вэ, хичнээн тэрбум доллар орж ирэх вэ гэдэг тооцоо бидэнд байгаа. Тийм учраас энэ дээр онцгойлон анхаараач ээ.
Бид бол дэлхийн зах зээлд дотроо өрсөлдөгч биш шүү. 3 сая хүн салбар болгон хоорондоо нэгдэж байж дэлхийн зах зээлд хамтарч өрсөлдөгч болохоос биш бид дотроо өрсөлдөгч биш байхгүй юу. Тийм учраас салбар, салбарын хүмүүсийг хамтарч ажиллуулаад дэлхийн зах зээлд хамтарч өрсөлдөх юм бол бидний бүтээгдэхүүн, экологийн цэвэр бүтээгдэхүүн, өндөр чанартай бүтээгдэхүүн дэлхийн зах зээлд гарна гэдгийг бас хэлмээр байна.

Үр тарианы асуудал. Одоо бол үр тарианы талаар бас нэлээн юмнууд яригдаад байгаа. Гаднаас улаанбуудай орж ирж байна, гурил орж ирж байна гэж яригдаж байгаа. Одоо дөнгөж төсвийн тодотгол хэлэлцээд хэдэн төгрөгийн асуудал тодорхой хэмжээгээр яригдаагүй байж байхад энэ асуудлаа эртнээс шийдэхгүй бол хөрөнгө мөнгө нь батлагдлаа, гарч ирлээ. Ингэж ярьсаар байтал улаанбуудайн хомсдолд ордог. Зарим нэр төрлийн гурил бол яг тодорхой чанарын бүтээгдэхүүн үйлдвэрлэдэг нарийн боовны цехүүдэд хүртэл тодорхой хэмжээний гурил орж ирэх шаардлагатай юм билээ. Тийм учраас улаанбуудай, гурил хоёр дээрээ онцгойлон анхаарч ажиллаасай гэж.
Төгсгөлд нь энэ боловсон хүчний бодлого байгаа юм. Би бол боловсон хүчний бодлогыг сүүлийн үед ярьж байгаа. Энийг бас хамтарч ажиллах байх гэж бодож байна. Ялангуяа Ажилсаг Монгол.

Ц.Гарамжав: -1 минут олгоё.

Д.Тэрбишдагва: -Ажилсаг Монгол гэдэг хөтөлбөр гэж хоёр жил ноцолдож байна л даа. Тэгээд Хөдөлмөр, ниймийн хамгааллын сайд, ялангуяа хамгийн их ажлын байр бий болгодог Хүнс, хөдөө аж ахуй, хөнгөн үйлдвэрийн сайдууд маань мэргэжлийн боловсон хүчнээ бэлдэхгүй бол болохоо больчихсон. Ерөнхий боловсролын сургууль төгсөж байгаа хүүхдүүдийн 80 хувь нь дээд сургуульд орж байна, 20 хувь нь мэргэжлийн боловсролд орж байна. 80 хувь нь сургуульд орж байгаа нөхдүүд нь аав, ээжийгээ өрөнд оруулаад өөрсдөө сүүлд нь ажилгүйчүүдийн эгнээнд ороод сахалтай, соскатой. Соска хөхдөг сахалтай хүмүүсийн тоо нэмэгдээд байгаа шүү. Өөрөөр хэлбэл, ээж, аав, эмээ, өвөөгийнхөө тэтгэврийн мөнгөөр тэжээгддэг сахалтнууд нэмэгдээд байгаа учраас энэ ажлын байр бий болгоог энэ салбарт онцгойлон анахарах ёстой шүү. Тийм учраас энэ дээр Засгийн газар, Хүрэлсүх Ерөнхий сайд аа онцгойлон анхаарахыг та бүгдээс хүсэж байна. Баярлалаа.
Ц.Гарамжав: -Баттөмөр гишүүн үгээ хэлье.

Б.Баттөмөр: -Хүнс, хөдөө аж ахуй, хөнгөн үйлдвэр гээд энэ бүтэц бол нэг биш байгаа юм. Энэ хаанахын бүтэц юм, ямар тооцоо судалгаан дээр хийгдсэн бүтэц юм бэ гэдгийг би сайн ойлгодоггүй юм. Ерөнхий сайдын хувьд бүтэц өөрчлөхгүй байя гэсэн учраас энэ жилийн хувьд ингээд явах байх. 2018 оны төсөв батлах үед энэ бүтцээ эргэж үзэх шаардлагатай. Хүнс, хөдөө аж ахуй, хөнгөн гээд үхрийн бөөр шиг баахан юм аваачаад нийлүүлчихсэн.
Хөнгөн үйлдвэр бол хөдөө аж ахуй, хүнстэйгээ бараг холбоогүй шахам ийм салбар. Яагаад энийг ингэж хэлж байна вэ гэхээр би Хөнгөн үйлдвэрийн яаманд ажиллаж байсан. Хөнгөн үйлдвэрийн салбарын бүтээгдэхүүн л дээ. Тэгэхээр энэ бол маш том яам байсан, Монгол Улсын том яам байсан. Монгол Улсад хэдэн зуун үйлдвэр ажиллаж байсан. Өнөөдөр тэрнээс харамсалтай нь үнэхээр ховорхон, цөөхөн хэдэн үйлдвэр үлдсэн байна л даа. Энийг нэгдүгээрт нь хэлье гэж бодож байгаа юм.
Хоёрдугаарт нь, уул уурхайтай өрсөлдөж Монгол Улсын хөгжилд том хувь нэмэр оруулах салбар бол хүнс, хөдөө аж ахуйн салбар байгаа юм. Энэ чиглэлд тодорхой ажлууд хийх ийм шаардлагатай гэж бодож байна. Миний олж уншсанаар бол НҮБ-ын илтгэлд 2050 он гэхэд Монгол Улсаас нэлээн олон улс хүнсний хамааралтай болно гэсэн ийм судалгаа байдаг юм билээ. Тийм учраас энэ чиглэлд бид нар их зүйл хийх шаардлага гарч байгаа юм.
Бид нар 30 жил шахам эрчимжсэн мал аж ахуй, эрчимжсэн газар тариалан, нисдэг сүрэг, тэгээд цаашаа гахай, туулай гээд зөндөө л юм ярилаа. Хэрэгжсэн юм ерөөсөө байхгүй. Сая Энхбаяр гишүүн маш нарийн тоонууд хэлж байна л даа, би санал нэг байна. Би энэ салбарт ажиллаж байсны хувьд хүнсний чиглэлд, хөдөө аж ахуйн чиглэлд, хөнгөн үйлдвэрийн чиглэлд  1990 оныхоо түвшнөөсөө ухарчихсан байгаа. 1990 оны түвшинд хүрснээс ухарчихсан байгаа. Энийг бид нар бодох ёстой байгаа юм.
Би бас загвар гээд ярьдаг. Хөдөө аж ахуйг хөгжүүлэх, хүнсний салбарыг хөгжүүлэх, хөнгөн үйлдвэрийг хөгжүүлэх загвар ямар загвараар хөгжүүлэх юм бэ? Яагаад 1990 оны, 30 жилийнхээ түвшнөөс ухарчихсан юм бэ? Эдийн засгийн хувьд хэдэн үйлдвэрээ хувьчлаад татвараар 6 их наяд төгрөг цуглуулдаг ийм эдийн засгийг бий болгосон байна. Хөдөө аж ахуйгаа яаж энэ зах зээлийн нийгэмд шилжүүлэх юм бэ? Яаж хөгжүүлэх юм бэ, хүнсээ яаж хөгжүүлэх юм бэ? Ер нь яг энэ зах зээлдээ нийцсэн бодлого байхгүй гэж би бодож байгаа. Яг зах зээлийн нийгэмд шилжүүлэх энэ салбарыг зах зээлдээ шилжүүлэх ийм бодлого ер нь байна уу, үгүй юу.
Энэ салбарт төрийн зохицуулалт хэрэгтэй. Монгол яагаад хөгжлийн мухардалд орсон бэ гэхээр төрийн зохицуулалт байхгүй. Бүх салбарын сайд нарт би энийг хандаж хэлж байгаа юм. Төрийн зохицуулалт хэрэгтэ. Төрийн зохицуулалттай төр бол хүчтэй байдаг, зохицуулалтгүй нь сул байна шүү дээ. Энийг би бас хэлье гэж байгаа юм.

Сая малын халдварт өвчний тухай ярьж байна. Хөдөө аж ахуйн институтүүд дээр очиж эрдэм шинжилгээний хүрээлэнгүүдтэй уулзаж байсан. Тэнд чинь шүлхийний вакциныг хийгээд тавьчихсан байдаг юм билээ. Яагаад энийг үйлдвэрлэдэггүй юм бэ гэхээр манай дарга нар гаднаас авах нь ашигтай байдаг ю гэж. Малын халдварт болон халдварт бус өвчний маш их хэмжээний эм хийчихсэн л байна. Гарааны компаниуд бол маш сайн ажиллаж байгаа, хөдөө аж ахуйн салбарт. Өнөөдөр тэр бүтэц, бүрэлдэхүүн нь тодорхойгүй, заримыг нь Боловсролын яаманд, заримыг нь дээд сургуульд аваачаад.

Би бодохдоо хөдөө аж ахуйн хүрээлэнгүүд Хөдөө аж ахуйн яамандаа байх шаардлагатай гэж үзэж байгаа юм. Маш олон эрдэмтэд байгаа. Эрдэмтдийнхээ үгийг сонсох ёстой. Шийдвэр гаргах болгондоо эрдэмтдийнхээ үгийг сонсох ёстой гэж ингэж бодож байгаа юм. Манай хүнс, хөдөө аж ахуйн салбарыг хөгжүүлэх бас нэг бодлого бол хоёр хөрштэйгөө хамтарч ажиллах. Сэргэлэн сайдын хувьд хоёр хөрштэй хамтарч ажиллах чиглэлд маш их зүйл хийсэн. Энийг би хэлье гэж бодож байгаа юм. Хөрөнгө оруулалтыг татах асуудал байгаа юм. Яагаад Монголд хөрөнгө. 

Ц.Гарамжав:  -Баттөмөр гишүүнд 1 минут нэмж олгоё.

Б.Баттөмөр: -Манайд яагаад хөрөнгө оруулалт ийм уул уурхайгаас бусад салбарт байхгүй байна вэ гэхээр ерөөсөө өөрөөр хэлбэл, зах зээл нь бага. Тэгэхээр зах зээлийг яаж томруулах вэ гэхээр хөдөө аж ахуй, хүнсний салбарт экспортыг л нэмэгдүүлэх том боломж юм. Тийм учраас экспортыг нэмэгдүүлэх чиглэлээр тодорхой арга хэмжээ авч энэ хүнс, хөдөө аж ахуйн салбарыг хөгжүүлэх асуудал тулгамдсан асуудал байж байна.
АНУ гэхэд Хятадаас жил болгон 30 тэрбум долларын буурцаг гэдэг юмыг импортоор авч байна шүү дээ. Ийм том боломж байна шүү дээ. Тэгээд тэр буурцагийг яагаад Монголд тарьж болдоггүй юм бэ. Яагаад дэлхийн зах зээлд нь шаардлагатай байгаа бүтээгдэхүүнд нь нийцүүлж тэр санаачилгуудыг гаргаж болохгүй вэ. Маш их олон ажлууд байгаа. Энэ дээр манай Батзориг гишүүн санаачилгатай ажиллана гэдэгт итгэж байна. Ингээд дэмжиж байна. Амжилт хүсье.

Ц.Гарамжав: -Би хэдэн үг хэлье. Өнгөрсөн чуулганы хуралдааны үеэр бид нар Мал, амьтны эрүүл мэндийн тухай хууль, Малын генетикийн тухай хуулиудаа хэлэлцэж одоо эцсийн хэлэлцүүлэгт бэлтгээд байгаа. Тэгээд мэдээж хэрэг эцсийн хэлэлцүүлгээр эдгээр хуулиуд маань баяжигдаад улам нарийн хэлэлцэгдээд амьдралд хэрэгжихэд ойрхон болоод ингээд батлагдах нь тодорхой байгаа. 
Малын эрүүл мэндийн хуулиар Монгол Улс маань анх удаа системийн өөрчлөлт хийгээд бид нар нэгдсэн босоо бүтэц зохион байгуулалттайгаар энэ хөдөө аж ахуйн салбарыг удирдах болж байгаа юм. Тэгэхээр бид нар Монгол Улсын ерөнхий прокурор гэдэг шиг Монгол Улсын ерөнхий малын эмчтэй болно. Нэг хүн болно.  Энэ хүнийг маш хариуцлагатай, уламжлалт болоод орчин үеийн техник, технологийн инновацитай холбосон тийм туршлага, мэдлэгтэй тийм чадварлаг хүн томилогдоосой гэж бид нар бас ийм зөвлөгөө өгөх байна. 
Мөн энэ системд манайд дутагдаад байгаа нэг чухал юм бол бид нар хүнс, хөдөө аж ахуйн бүтээгдэхүүн дээрээ ч тэр, хүнсний ногоон дээрээ ч тэр, вакцин дээрээ ч тэр, ерөөсөө ложистик тээвэрлэлт, хадгалалт хамгаалалтын зарчмууд зөрчигдөөд байна уу даа гэж харагдаад байгаа юм. Жишээлбэл, бид нар өчнөөн үнэтэй вакциныг маш олон сая доллар төлөөд сая, саяар нь худалдаж авч байна. Тэрийгээ бид нар яаж тээвэрлэж авчирч байна вэ? Авчраад бид нар малчдынхаа гар дээр хүргэтэл нөгөө вакцин маань амьдаараа байж чадаж байна уу, үгүй юу. Тэр вакциныг даже цэвэрхэн сэгсрэхэд тэр амьд микроб нь үхдэг гэж ярьдаг юм билээ. Тэгэхээр бид нар тэр нөхцөлийг хадгалж чадаж байна уу, үгүй юу. 
Ийм учраас энэ шинэ хуулийн журмыг гаргахдаа бид нар вакцины хадгалалт, хамгаалалт, хүнс, хүнсний ногооны хадгалалт, хамгаалалт, тээвэрлэлтийн талаар нэлээн системтэй арга хэмжээ, дэд бүтцүүдийг бүрдүүлэх шаардлагатай юм болов уу гэж бодогдож байгаа, сайд аа. Энийг та өөрийнхөө ажилд нэвтрүүлбэл бид нарын цаашдын малын эрүүл байхад, хүнсний ногоогоо бид нар аюулгүй байдлаар хэрэглэхэд, хөдөө аж ахуйн бүтээгдэхүүнээ муудуулахгүйгээр газар дээрээс нь төвлөрсөн орон нутгуудад хүргэдэг энэ зайлшгүй шаардлагатай болоод байгаа юм. Энийг та минь энэ хууль хэрэгжүүлэх явцдаа анхаараарай гэж хэлэх байна.

 
Ингээд гишүүд үгээ хэлж дууслаа.


Одоо санал хураалтаа явуулъя.

Батжаргалын Батзоригийг Монгол Улсын Засгийн газрын гишүүн-Хүнс, хөдөө аж ахуй, хөнгөн үйлдвэрийн сайдаар томилуулах саналыг дэмжье гэсэн томьёоллоор санал хураалт явуулъя.


Байнгын хорооны хуралдаанд 26 гишүүн оролцсоны 92,3 хувийн саналаар Батжаргалын Батзориг гишүүнийг дэмжлээ.


Чуулганы нэгдсэн хуралдаанд Байнгын хорооны санал, дүгнэлтийг миний бие танилцуулах ёстой юм байна.


Монгол Улсын Их Хурлын чуулганы хуралдааны дэгийн тухай хуулийн 37 дугаар зүйлийн 37.7 дахь хэсэгт заасны дагуу батлагдах 1 тогтоолын төслийг Төрийн байгуулалтын байнгын хороо нэгтгэн боловсруулж нэгдсэн хуралдаанд танилцуулах юм байна.

Монгол Улсын Засгийн газрын гишүүн-сайдууд шинэчлэгдэн томилж байгаатай холбогдуулан бид нар өмнөх сайдуудаа чөлөөлөх ёстой байгаа. Энэ тухай тогтоолын төслийг танилцуулъя.

Монгол Улсын Засгийн газрын гишүүн-Байгаль орчин, аялал жуулчлалын сайдаар томилох санал дэмжигдсэнтэй холбогдуулан Дуламсүрэнгийн Оюунхоролыг Монгол Улсын Засгийн газрын гишүүн-Байгаль орчин, аялал жуулчлалын сайдын үүрэгт ажлаас, Пүрэвийн Сэргэлэнг Монгол Улсын Засгийн газрын гишүүн-Хүнс, хөдөө аж ахуй, хөнгөн үйлдвэрийн сайдын үүрэгт ажлаас чөлөөлөх тухай Улсын Их Хурлын тогтоолын төсөл гарна.

Засгийн газрын зарим гшүүдийг үүрэгт ажлаас чөлөөлөх тухай тогтоолын төслийг Төрийн байгуулалтын байнгын хороо нэгтгэн боловсруулж нэгдсэн хуралдаанд оруулах болно.


Өнөөдрийн хуралдааны үйл ажиллагаа өндөрлөснийг мэдэгдье.


Одоо Эдийн засгийн байнгын хороо үлдээд хуралдах юм байна.


Бичлэг буулгасан:


ПРОТОКОЛЫН АЛБАНЫ


ШИНЖЭЭЧ

